
ته چې ائينې ته سينګار جوړ کړې خنده رويه شې
زۀ چې خپل سيزلى رنګ ته ګورمه ژړا راځى

فيس بک: ګل داؤد لالکوال
تړون

د خپلې ګرانې او خوږې مور په نوم

چا چې ماته دا درنه او خوږه پښتو ايزده کړې ده

او ماته يې ترنم په الله هو للوللو زده کړے

(...(...(
د ګران پلار په نوم چې بې وخته رانه مرګى جدا کړو
او زۀ د ژوند په لار يواځې پاتې شوم

(...(...(
د خپلې بې څوکه خاورې په نوم
چې ډيرې سختي پرې تيرې شوې او لا تيريږى پرې

(...(...(
ډالۍ

ټولو پښتنو ته

که لردى او که بر دى. او هغه مسافرو ته

کوم چې د وطن نه لرې په سختو ژوند تيروى.

او په خپله لکه د شمعې په چپه خُله سوزى

خو نورو ته رڼا ورکوى.

(...(...(
له اړخه:

روڼ سحر ادبى ټولنه سوات

سندريز مرغزار
ګل داؤد صېب د ګل خيز وطن سوات د يوې ښکلې سيمې اوسيدونکے دے. دا سيمه په لالکونوم مشهوره ده. د سرسبز وشاداب غرونو په غېږه کښې دا وروستو پاتې يا پسمانده مګر په ښائستونو پوره سيمه زما په خيال يو روښانه، مترقى او تابناک راتلونکے (مستقبل) لرى. د ګل داؤد صېب غوندې ډېر شاعران، اديبان د اولس د شعورى اصلاح او ودې په کار بوخت دى او هغه وخت نژدې دے چې عوامى شعورى سطح به اوچته شى. عوام به د ظالمانو او قوم دشمنه تش په نوم سياسى مشرانو نه لاس واخلى او داسې اولس دوست او محب وطن مشران به مينځ ته راوړى کوم چې به د دې جنت نظير وطن د خدمت پوره پوره حق ادا کړى. او دا د لالکو ښکلې سيمه به په راتلو نکى وخت کښې د سيلانيانو د پاره د سېل ګرۍ او سياحت يو مثالى مرکز جوړ شى. ګل داؤد صېب د خپلې سيمې اولنے هغه شخصيت دے چا چې دې سيمې له يوه ښکلې شعرى مجموعه د "اوښکې په ليمو کښې" په نوم ورکړه. د دوى نه وړاندې په دې سيمه کښې چا کتاب نه دے ليکلے.د وخت وخت سره چې څنګه انسان په شعورى لحاظ وده کوى او د پوهې کچه يې لوړيږى دغه شان د انسانى معاشرې د رسمونو، رواجونو او دود دستور نه د جهالت د وخت خيرى او خرابيانې وينځلے کيږى. د معاشرې په دود دستورکښې ښائستونه پيدا کيږى او د دې سره سره په ماحول کښې هم ښکلا او ځلا وده کوى. ټولې خرابيانې د جهالت پېداوار وى. څنګه چې جهالت کميږى، دغه شان ورسره خرابيانې د مينځه ځى.

د پښتنو ډېر داسې پسمانده رواجونه دى چې پوهه پښتانه ترې خلې له راغلى دى او غواړى چې دا قسم رواجونه دې ختم شى. لکه ګل داؤد لالکووالؔ صېب چې يو ځائې کښې ليکلى دى.
زړګيه خېر کۀ د رواج په زولنو بنده ده
بيا هم زما د تصويرونو سره لوبې کوى
لېونے نه دے څوک مئين دے په ځان پوهه نه دے
په مېخانه کښې د جامونو سره لوبې کوى

يا لکه دا
نه تۀ راتلے شې نه درتلے شم ګل داؤد لالکوالؔ
دواړه رسمونو رواجونو د پښتو اوخوړو

ګل داؤد لالکوالؔ صېب د خپل پښتون قام د اصلاح دپاره د رومان نه علاوه مقصدى شاعرى هم کړې ده. او د ژوند ژواک په مختلفو اړخونو ئې شاعرانه بحث کړې دے. لکه چې وائى:
دا د وختونو غلامان چې يو مونږ
اتفاق نشته پښتنو کښې زمونږ

د پسماندګۍ او جهالت په وجه هر فرد په جهنمى ژوند کولو مجبوره وى. په داسې حالت کښې ښکلې ښکلې ځوانۍ خاورې شى. پېغلتوب ايره ايره شى. ښه ښه صلاحيتونه ضائع شى او د ژوند تقاضې سر اوخورى او اميدونه کوم چې د انسان سره قدرت تړلې دى، داسې ختم شى څنګ چې په څاروو کښې په نظر نه راځى. لکه لالکوالؔ صېب چې وائى:.

ځوانى په طمع کښې زړه شوه زما
د اميدونو شمع مړه شوه زما

د ګل داؤد لالکووالؔ صېب د شاعرۍ معيار به لوستونکى ټاکى ځکه چې د فن معيار ټاکل د فرد کارنه وى بلکې د افرادو وى.

لالکووالؔ صېب اولس ته خپل کتاب وړاندې کړو. خپل حق ئې ادا کړو. اوس به خلقو ته غوږ شو چې خلق د دې کتاب په حقله څۀ وائى او بس هم دغه به د دې کتاب معيارى حيثيت وى.

په درناوى: بابائې قطعه
عبدالرحيم روغانى
سوات
۳۰ ستمبر ۲۰۱۴ء
ادبى ستورے

زما مخې ته د ښاغلى ګل داؤد لالکوالؔ صېب کتاب "اوښکې په ليموکښې" پروت دے. ښاغلى په دې کتاب کښې د حسن و عشق د اظهار سره سره د وطن په باره کښې هم ډېر څه وئيلى دى. ښاغلے نوے اوزلمے شاعر دے. اګر چې په ليک کښې يى په بعضې ځايونو کښې فنى کمۍ شته خو که په مجموعى توګه مونږ اوګورو نو د لالکوالؔ صېب ليک تر ډيره حده پورې په زړه پورې دے. دوئ د خپل زړګى سر ګندونه په خپل شعر کښې ډېر په ساده او روانۍ سره کړې ده لکه چې وائى.

د بلا لور ده څومره ښه په انتخاب پوهيږى
د نظر دام کښې يې زما زړګے په چل وړے دے

لالکوالؔ صيب که يو طرفته د رزق د ګټې په سلسله کښې د خپلو خلقو او خاورې نه لرې هيواد کښې د مسافرۍ سخت سخت ساعتونه صبا کوى نو بل پله ئې د خپلې ژبې د پښتو مزے ټينګ تړلے دے. محبوبه ئې هم د ښاغلى د ډيرې مودے نه په مسافرۍ څه داسې وائى:

همزولو ګل داؤد لالکوالؔ نشته مسافر دے
پنځه وخته دعا ورته کووم زما دلبر دے
د سترګو نه مې تلې دى خوبونه خو ته نۀ يې
دا زړۀ مې رانه غواړى ديدنونه خو ته نۀ يې

لالکوالؔ صيب وطن سره او په خاص توګه بيا د خپل پښتنو روڼو سره ډيره مينه لرى. پښتانه که د ډيورنډ د کرښې اپله دى او که دې پله خو لالکوالؔ صېب پکښې هيڅ بيلتون نه احساسوى ځکه خو وائى:


ته مې کابل زۀ پېښور يم پښتانه يو دواړه
ته مې زړګے زۀ دې ځيګر يم پښتانه يو دواړه

د پښتون قوم ننګ، حيا، غېرت يو ځانګړے مقام لرى. لالکوالؔ صېب په دې اړخ هم يعنى د پښتون قوم دود دستور هم په ګوته کړے دے او وائى :
د تر بورۍ په رسم هم پوهيږو
مونږه رواج د رورولۍ پيژنو

په شعر کښې د نورو هنرونو سره سره ښاغلے د هائيکو په حواله سره هم ښه پوهه لرى او په هائيکو کښې ئى د خپلې مينې سرګندونه څه داسې کړې ده:
رقيب د ځانه راته هم ډېر خوږ دے
دا په دې نۀ چې زۀ کمزورے يم پرې
خو د جانان سره مې مينه کوى

يا لکه چې وائى:


ستا د مستۍ او پېغلتوب ورځې دى
ګرځه په کلى کښې خواره څانګونه
دا ته چې نه شې ما به څوک کړوى

ګل داؤد لالکوالؔ صېب د خپلو محدودو وسائلو باوجود د خپلې ژبې خدمت اوکړو او لګيا دے مخ په وړاندې د خپلې حصې کوشش کوى. زما خو د لالکوالؔ صېب کتاب "اوښکې په ليمو کښې" ډېر زيات خوښ شو. هيله لرم چې تاسو به يې هم ډېر خوښ کړئ.

الله دې وکړى چې هر پښتون زلمے دې د ګل داؤد لالکوالؔ صېب په رنګ په خپله سينه کښې د خپلې ژبې دپاره ځائے ورکړى. امين

حيدر على حيدرؔ
جنرل سيکتر روڼ سحر ادبى ټولنه
وادى سخره، مټه سوات
ادبى کاروان

"اوښکې په ليمو کښې" د ګل داؤد لالکووالؔ صېب اولنۍ شعرى مجموعه ده. ګل داؤد د سوات په داسې سيمه کښې زيږېدلے دے چرته چې ژوند په خپل قدرتى حالت کښې موجود دے. چرته چې اوس هم هر وخت فضا د رنګينو نه ډکه وى. د نخترو په مينځ کښې وريځې ګورې وى او چينې په تنګو کښې سندرې وائى.


لکه څنګه چې يې د نوم نه ښکاره ده لالکو د بر سوات د غرونو په مينځ کښې هغه سيمه ده چې د ګرمۍ موسم د دې د يخ والى، شين والى او ښکلا له کبله دلته بلسنه هم قدرې نۀ کوى. نو ګل داؤد لالکووالؔ چې په کم عمر کښې د دې ګل ورينې او سندريزې سيمې نه را وشوکولے شو او د سعودى عرب په سرو شګو کښې ميشته شو نو جذبات به يې ارومرو رالړزيدل او دغه احساسات هغه په شعر کښې د بيانولو هڅه کړې ده.


د ګل داؤد عمر ډېر کم دے او د شاعرۍ عمر يې هم زيات نۀ دے. دغه وجه ده چې د هغه شاعرى هم هغه هومره پخه نه ده. خو د خپل وطن د دود دستور، حجرو او مجلسونو، چينو او چينارونو او د مازيګر ذکر يې په خپله شاعرۍ کښې کړے دے. لکه چې وائى:
بيا يې منګے واخستو ګودر ته ځى
ځار د ګلورين مازيګرى نه شم

فکر يې هم هغسې پاک دے لکه څنګه چې د هغه سيمه ده. او دا خبره په اسانو ټکو کښې ښه سپينه کوى چې

زۀ کلى وال شډل بډل پښتون يم
عادت د چل ول او دهوکه نه يمه

لالکووالؔ صېب په پردى وطن کښې هم د خپل هېواد ستونزې او بد امنى ژاړى او دا د شاعر د حساس ذهن خاصه ده.

اغيار مو ولې ګلستان ورانوى
ولې مو ګل ګل پاکستان ورانوى

ما ګل داؤد لالکووالؔ مه وژنې تر هغې خدايه
په زړۀ د امن ارمان کله ګورته وړلے شمه

هر سړے په خپل خپل کسب ښه پوهيږى او ګل داؤد کله کله دغه خبرې واضحه کول غواړى لکه چې وائى:

ميکده پريږده توبه اوباسه جمات ته لاړ شه
شېخه د څښلو چل د جام او د پيالې نۀ درځى

د ګل داؤد شاعرى د هغه د فکر پلوشې او د هغه د پوهې عکاسى کوى او د هغه د عمر په مناسبت که ډېره ښه نۀ ده نو بده هم نۀ ده. خو بعضې شعرونه يې ډېر خواږه او درانۀ دى او سړے يې په بيا بيا لوستو نۀ مړيږى. لکه چې وائى:

تا د تهمت نه ما د دار نه ويره نۀ کوله
ځکه خو مونږ خپلو اوچتو حوصلو اوخوړو

ستا د تصوير په تماشه اوده شم
په تصور کښې دې نشه اوده شم
چې په کتو کتو شم ستړے ورته
بيا دې تصوير کيږدم په زړۀ اوده شم

دا ستا نکريزې خوښې زۀ يم په ګلونو مئين
ته مې سپرلے زۀ دې اختر يم پښتانه يو دواړه
ته به خوبونه راوړې زۀ به ديدنونونه راوړم
ته لکه شپه زۀ مازيګر يم پښتانه يو دواړه

د ګل داؤد لالکووالؔ صېب په کتاب "اوښکې په ليمو کښې" کښې ملغلرې خو ډيرې دى خو بعضې بعضې ځائے کښې لفظونو د هغوئ د خيال ملګرتيا نۀ ده کړې او خبره يې ډېره اسانه کړې ده کومه چې په شعر کښې نه ده ځائے شوې لکه

تا بوځمه لاس نيولے د دې چم نه
که راجمع نن هر څومره رقيبان شى

د بلا لور ده څومره ښه په انتخاب پوهيږى
د نظر دام کښې يې زما زړګے په چل وړے دے
د حسن غلا پسې او نه ځمه د ښکلو چم ته
سينه خالى ده هغه غل زما نه غل وړے دے

خو ګل داؤد صېب په خپله هم خپلې شاعرۍ ته ښه نه وائى او دا د انسان کمال دے چې هغه به د ښۀ نه د ښۀ په تکل کښې وى. زۀ  هيله لرم چې د ګل داؤد صېب خيالات او احساسات به د لوستونکو ډېر خوښ شى او دا چې لالکووالؔ صېب به په راتلونکى وخت کښې د پښتو جولۍ ته ډېر څه ورکړى. الله دې وکړى چې د دوئ جذبې هم دغسې تاندې  او ولولې هم دغسې اوچتې وى.

په ډير درناوى
واحد زمان زمانؔ
صدر روڼ سحر ادبى ټولنه

د پښتون خوا د وربل ګل

ښاغلے ګل داؤد لالکووالؔ اګرچې زۀ د لږ وخت نه پيژنم خو زمونږ تعلق داسې جوړ شوے دے لکه چې مونږ د وړوکوالى ياران يو. دے زمونږ سره د نزدې علاقې اوسيدونکے دے خو خپلې غريبۍ د خپلې ابائى خاورې نه په ډېر کم عمر کښې ورک کړے دے.


ګل داؤد لالکووالؔ د بر سوات په داسې تورو غرونو کښې پيدا شوے دے چې په دغه ځائے کښې چا د شاعرۍ نوم هم نۀ پيژندو او دې ښاغلى په دغه ځائے کښې هم د هر رنګ شاعرى کړې ده او د خپل وس مطابق يې د پښتو خدمت ته ملا تړلې ده. ګل داؤ که يو طرف ته د خفه زړونو د خوشحالولو شاعرى کوى نو بل اړخ ته د حالاتو په ترخو سپيړو وهلې شوو مظلومانو په ژړا وير هم کوى. وائى:
مونږه د هر ظالم د ظلم خلاف
مونږه د هر مظلوم سلګۍ پيژنو

د قام ځان ځانى هم ژاړى او بيا د خپل زړۀ احساس د قلم په ژبه رااوباسى. د کابل او پېښور سره بې کچه مينه لرى چې په يو شمير نظمونه کښې يې کابل او پېښور ستائيلے دے. لکه وائى:

ته مې کابل زۀ پېښور يم پښتانه يو دواړه
تۀ مې زړګے زۀ دې ځيګر يم پښتانه يو دواړه

نۀ مې زړګے د پېښور نه صبرولے شمه
نۀ مې ګلاب ګلاب کابل زۀ هېرولے شمه

ګل داؤد لالکووالؔ د حالاتو او د وخت د تقاضو سره سم روان دے. وائى چې:

دلته کښې يو څه هلته بل څه بل ځائے بل څه وائې
تاله د سره دا دستور د زمانې نۀ درځى

د مذهب په لحاظ سره هم ډير ښکلى اشعار ليکى لکه وائى:

هغه په وېښه باندې وينى د جنت خوبونه
چې يې د سترګو نه څڅيږى په سجدو کښې اوښکې

بل ځائے وائى:

که ته هر څومره خويونه د نمرود کړې
ما هم ايښے د خليل په لار قدم دے

د لالکووالؔ په شاعرۍ کښې هر قسم رنګ او خوند موندے شى. يو څو شعرونه يې دلته ليکم چې زما ډېر خوښ دى.

ستا په مينه کښې جانانه لېونے نۀ يم نو څه يم
ستا د کلى په کوڅو باندې چې ځم سندرې وايم

تۀ چې ائينې ته سينګار جوړ کړې خنده رويه شې
زۀ چې خپل سيزلى رنګ ته ګورمه ژړا راځى

چې په کتو کتو شم ستړے ورته
بيا دې تصوير کيږدم په زړۀ اوده شم

ښاغلے په هائيکوليکلو کښې هم پوره مهارت لرى. په دې کښې طنزو مزاح او سنجيده دواړه هائيکو شته. لکه

هغې ويل ځه چې کلے پريږدو اشنا
چرته په غرونو کښې به ژوند تيروو
ما وئيل ښه وے چې ليوګان مو اوخورى

يو جينۍ ماته ټيلىفون اوکړلو
ما وېل خدمت؟ وېل ايزى لوډ خو وکړه
ما وئيل زۀ څه دکاندار خو نۀ يم

سم د حجرو جرګو سړے يمه زۀ
خلق مې هر ځائے صفتونه کوى
څه چل دے ښکلو ته ډېر بد ښکارمه

ماته د کلى پرېښودو مه وايه
هلکه زۀ داسې کولے نۀ شم
مور دې راوليږه چې ومې غواړى

باقى د نور کتاب لوستلو سره يې د نورې شاعرۍ نه خوند واخلئ.

اظهار الله هلالؔ
روڼ سحر ادبى ټولنه.
مټه (سوات)
ادبى ګل

د غرونو په وېخ کښې يو داسې کلے چې په سر يې د سرفانو او نخترو ونې ولاړې دى او د ونو په سرونو کښې قسما قسم مارغان په خپل مترنم غږونو کښې د دې کلى ستائينه کوى او لکه چې د دې کلى د چينو، ګودرو او سندريز او ټپه ايزې باورې د جلاله د اوبو هم خوږې ګڼى. يو داسې کلے چې د ګرمۍ په موسم کښې يخې يخې اوبه او ښائسته منظرونه د سړى زړۀ ته خوشحالى وربخښى. په قدرتى ښکلاګانو موړ د مصنوعى ښکلا نه محرومه دا لالکو کلے دے چې د درال نه يو څو کلوميټره  روستو د ګبينه جبې سره نزدې د نورو شعبو سره تړون لرونکو نه علاوه يې يو ادبى ګل، ګل داؤد لالکووالؔ هم پيدا کړے دے. ښاغلى په لالکو کښې سترګې غړولې دى. تر لسم ټولګى پورې سبق يې په هائى سکول سخره کښې وئيلے دے او چې په شونډه يې د ځوانۍ وېښته راختلى دى نو د ډوډۍ غم يې په سر شوے دے او د سعودى عرب مسافرۍ ته يې ملا تړلې ده. او هلته بيا شاعر شوے دے. په خپله وائى:

مسافرۍ کښې ډير  په ګرانه ژوند تيريږى زما
زۀ چې پرې ګران ووم هغه ګرانه مور ياديږى زما

ما د لالکووالؔ صېب ټوله شعرى مجموعه هم نه ده لوستې او نۀ زۀ هغه ادبى بلوغت ته رسيدلے يم چې د لالکووالؔ صېب د شاعرۍ کره کتنه وکړم. فکرى او فنى خاميانې يې پۀ ګوته کړم خو ما چې يې کومې يو څو غزلې لوستې دى او يا مې د دوئ نه اوريدلې دى نو خوږې راباندې لګيدلې دى. او دا ځکه چې په دې کښې د پښتون قام او پښتو ژبې او د خپلې خاورې سره د مينې خوږه جذبه پرته ده. زۀ تاسو ته د خوند اخستلو دپاره د هغه يو څو شعرونه وړاندې کوم.

بېلتونه حد د ستم وکړه زۀ به اُف ونکړم
مينه کښې خلق د غمونو سره لوبې کوى

ته چې ائينې ته سنګار جوړ کړې خنده رويه شې
زۀ چې خپل سيزلى رنګ ته ګورمه ژړا راځى

کوم انتقام د پښتنو نه اخلې
کابل دې وسو پېښور دې وران کړو

زۀ که رغېږم خو جانانه په وصال رغېږم
ته مې درمان يې زۀ پرهر يم پښتانه يو دواړه

لالکووالؔ صېب د غزل نه علاوه هائيکوګانې او قطعې هم ليکى خو زياته پام لرنه يې غزل ته ده. په غزل کښې يې رومانى رنګ ډېر ځليږى. زما يقين دے چې د لالکووالؔ غوندي نور مسافر ليکوالان چې کله هم د کوره لرې په پردى وطن کښې په درې چتيزه کټ کښې څملى نو دوئ به ضرور د هاغه بيلډنګونو او محلونو په حقله سوچ کوى کوم چې د دې قام په وينو جوړ شوې دى. دغه سوچ او خيال له به دوئ ادبى ژبه ورکوى او بيا به يې سپين کاغذ ته د اولس د خدمت په خاطر سپارى. دغه ليک به زيات موثر ځکه وى چې اخلاص به پکښې ډېر وى. نور زۀ د لالکووالؔ صېب د شاعرۍ او ستاسو په مينځ کښې ديوال نه جوړيږم او ستاسو نه اجازت اخلم. د لالکووالؔ صېب د نور تخلىقى پرمخ تګ په هيله او پښتنه مينه.

امير زېب زېب

سرپرست روڼ سحر ادبى ټولنه

مټه، سوات
ګل داؤد لالکووالؔ
د ملګرو په نظر کښې

ښۀ ملګرے

ګل داؤد لالکووالؔ زما کلىوال دے، نزدې رشته دار مې دے او ما ورته ورور هم وئيلې دى. لکه د کشر ورور زما خيال ساتى او ډېر مستقل مزاج انسان دے. د ورکوټوالى نه ورسره زما ملګرتيا ده. يو ښۀ ملګرے دے او زۀ اُميد لرم چې ډېر زر به د ادب په ميدان کښې يو لوئ مقام ته ورسى او په لروبر پښتون خوا کښې به لکه د نمر ښکاره شى.

په درناوى 

احسان على ساګرؔ
(سعودى عرب)

خوږ شاعر، خوږ انسان

څنګه چې د ګل داؤد لالکووالؔ شاعرى ساده او خوږه ده، دغسې هغه په خپله هم يو ساده او خوږ انسان دے. د هر سړى قدر کوى. د لوئ سره لوئ او د ماشوم سره ماشوم دے. هم دا وجه ده چې خلق ورسره ډېره مينه ساتى او ستائينه يې کوى.

اوښکې په ليمو کښې د ښاغلى شاعر اولنے کتاب دے چې مونږ ترې خوندونه واخلو. زۀ د ښاغلى لالکووالؔ د دې کتاب د کاميابۍ دپاره دعا کوم.
په ډيره مينه او مننه

رحيم الله يوسفزے

سوات دوشګرام
ته مې کابل زۀ پېښور يم

د ښاغلى ګل داؤد لالکووالؔ په شاعرۍ کښې مونږ ته هر قسمه رنګونه ميلاويږى چې مونږ ترې بلا بلا خوندوندونه اخستے شو. په پښتو، پښتنو او په خپله خاوره مئين شاعر د لروبر پښتنو ته د شعر په ژبه نصيحت کوى او د خپلې خاورې سره مينه کوى. د کابل او پېښور عاشق دے. وائى:

نۀ خپل زړګے د پېښور نه صبرولے شمه
نه مې ګلاب ګلاب کابل زۀ هيرولے شمه

هم پېښور هم مې کابل ياديږى
د بل وطن مسافرو اوخوړم

زړګے مې درد وکړو په تا کابله!
چې د بارودو په لوګو کښې غېب شوې

فريد الله باورؔ
(سعودى عرب)
اوښکې په ليمو کښې

"اوښکې په ليمو کښې" زما د ماتې ګوډې شاعرۍ اولنے کتاب دے چې زۀ يې خپلو لوستونکو ته د ډالۍ په توګه وړاندې کوم. خپل کتاب که زۀ د ښو شاعرانو د کتابونو په قطار کښې نۀ شم کېښودے خو بيا هم دا زما د خيالونو او فکرونو مجموعه ده. ما خپل ليونى خيالونه او احساسونه د شعرونو په جامو کښې د انغښتلو هڅه کړې ده.

زما د خپلې مورنۍ ژبې سره ډېره مينه ده. زما په کتاب کښې به ډيرې کمۍ او ډيرې کمزورۍ وى خو زما په زړۀ کښې د خپلې ژبې او ادب مينه په غورزنګونو ده او زۀ خپل دا وړومبے کوشش ستاسو په درانه حضور کښې په دې اُميد سره وړاندې کوم چې تاسو به زما کمزورۍ نۀ، زما د خپلې ژبې سره مينه په نظر کښې اوساتئ او زما حوصله به زياتوئ.

دا زما ارمان ؤ چې زۀ د خپلې ژبې څه عملى خدمت اوکړم او پښتنو روڼو ته يې وړاندې کړم.  ماته د خپلو کمو احساس دے خو ظاهره خبره ده چې دا زما وړومبے کوشش دے او د شعر و ادب پوهان به زما رهنمائى کوى چې زما په شعر کښې ښائست پيدا شى او زما راتلونکے کتاب د دې نه په ښه معيار کښې چاپ شى. په اخره کښې زۀ د خپلو ټولو ملګرو مننه ادا کوم چا چې زما په کتاب د خپلو ښائستوو خيالاتو اظهار کړے دے او د لوستونکو نه د حوصله افزايۍ طمع لرم.

نۀ رباب او نۀ ياران شته نه ګودر نۀ چينارونه
کلے وران شړې حجرې دى پکښې نشته محفلونه

په تا به زيرے چا زما د ليونتوب کړے وى
خو ستا په ما زړۀ نه خوګيږى ته به کله راځې

زما د ژوند سپرلى او اخترونه ستا په نوم دى
نکريزو کښې مې ته يې په ګلونو کښې دې وينم

ګډې وډې وايم لالکووالؔ داؤد
خپلې شاعرۍ ته فکر وړے يم

په درناوى

ګل داؤد لالکووالؔ
۳۰ ستمبر ۲۰۱۴ء
بسم الله الرحمٰنِ الرحيم

تۀ رحيم يې ته رحمان يې زما ربه
ته مالک د کل جهان يې زما ربه

کائنات دې ټول په حمدو ثنا سر دى
ته رحمان، رحيم، سبحان يې زما ربه

ته قهار يې، ته غفار يې، ته جبار يې
ته زمونږ روزى رسان يې زما ربه

ته بادشاه د بادشاهانو يې خالقه
ته د هر چا نګهبان يې زما ربه

ګل داؤد لالکووالؔ څومره ګنهګار يم
ما معاف کړې مهربان يې زما ربه

(...(...(

په ټولو انبياؤ کښې اعلىٰ دے محمد
دے شکر چې زمونږ رسول الله دے محمد

حبيب د پاک الله دے اولين هم آخرين دے
د مخه ئې دا کل جهان رڼا دے محمد

زمونږه شفاعت به کړى په ورځې د قيامت 
بې شکه چې محبوب د پاک الله دے محمد

د خپل اُمت د پاره ئې دى کړې دُعا ګانى
په واړه انبياء کښې بالا دے محمد

داؤد لالکووالؔ ډېر شکر ګذار د خپل الله يم
دېدار چې د روضې ئې کړے ما دے محمد

(...(...(

خدايه ته زما قبوله دا دُعا کړې
ته په امن ښائيسته ټوله دُنيا کړې

مونږ کمزورى يو، بې وسه يو خالقه!
دې دشمن فرعون له ته پيدا موسىٰ کړې

دا وحشت او دهشت ختم لروبر کړې
د سلګو نه ډکې شونډې په خندا کړې

پاک افغان دواړو کښې امن غواړو ربه!
چې څوک شر غواړى پخپله ئې تباه کړې

مونږه امن ورورولى او مينه غواړو
دا نفرت، نفاق او جنګ ختم الله کړې

د داؤد لالکووالؔ دا ارمان پوره کړې
پښتانه اباد په خپله پښتونخوا کړې

(...(...(

نۀ خپل زړګے د پېښور نه صبرولے شمه
نۀ مې ګلاب ګلاب کابل زۀ هيرولے شمه

دلته زياتے او هلته ظلم دے خو څه وکړمه
نۀ څه وئيلے شم، نه خدايه څه کولے شمه

هلته ظلمونه کوى دلته کښې کورونه ولى
نۀ دا کتلے شمه، نۀ هغه ليدلے شمه

دلته مې زړه غوڅوى، هلته کښې ځيګر مې ولى
نۀ دا زغملے شمه، نۀ هغه منلے شمه

چې پښتانه ورکوى خدايه ته يې خپله ورک کړه
دا قتلِ عام د پښتنو کله زغملے شمه

ما ګل داؤد لالکوالؔ مه وژنې تر هغې خدايه!
په زړۀ د امن ارمان کله ګور ته وړلے شمه

(...(...(

هر ځائې چې به خلقو يادولو د ګلونو ښار
لاړو نن هغه پېښور هم شو د بمونو ښار

خلق به راتلل ورته سيلونو او خوندونو له
اوس ورته څوک نه راځى هغه شو د غمونو ښار

دغسې په بره پښتونخوا کښې يادېدلو سوات
خلق به راتلل ورته هغه ؤ د سيلونو ښار

ورانه کراچۍ يې راله هم په ټارګټ کيلنګ کړه
مينه پکښى ختم شوه او شو د نفرتونو ښار

مونږه پښتنو نه داسې کومه ګناه شوې ده
خدايه چې ورانيږى موهر ځائې کښې د خوندونو ښار

وائى ګل داؤد لالکووالؔ څوک چى پښتونخوا ورانۍ
خدايه ته پخپله ورله وران کښې په اورونو ښار

(...(...(

که هر څومره خوشحالى وى زۀ د غم سندرې وايم
په ښارونو او محفل کښې د خپل چم سندرې وايم

ستا په مينه کښې جانانه لېونے نه يم نو څه يم
ستا د کلى په کوڅو باندې چې ځم سندرې وايم 

خلق خاندى خوشحاليږى کله ورځ چې د اختر وى
زۀ ژړېږم ستا تصوير ته د ماتم سندرې وايم

په محفل کښې کله کله لېونتوب مې سړيتوب شى
غمازيان دا ستا په مېنه وسېزم سندرې وايم

ګل داؤد لالکووالؔ وائى ښکاره لاس راکه چې درومو
رقيبان به راته ګورى تا بوځم سندرې وايم

(...(...(

ښکارى مې هر وخت په ژړا اوښکې په ليمو کښې
وچيږى خو که راشى اشنا اوښکې په ليمو کښې

زما سترګې به بيا د اوښکو ولې نه ډکيږى
چې کله ګرانې! وينمه ستا اوښکې په ليمو کښې

بيا راغله هغه بيا راته په سترګو کښې مسکۍ شوه
بيا وچې شولې ځکه زمااوښکې په ليمو کښې

رڼې رڼې چې ستا په رخسارونو باندې تللې
زما د سترګو لاړلې بيا اوښکې په ليمو کښې

عجبه تماشه وه د وصال په رنګينو کښې
چې ستا د سترګو تلې په خندا اوښکې په ليمو کښې

چې ته مې خوب کښې اوليدې په چغو په ژړا شوم

د سترګو نه مې لاړې بيګا اوښکې په ليمو کښې

تر څو به ګل داؤد لالکووالؔ تا پسې ژړيږى
ته راشه ورله وچې که دا اوښکې په ليمو کښې

(...(...(
هائيکو

جانانه وايه دا زۀ څه اورمه
کلى کښې کور په کور خبرې کيږى
چې تاله بل ځائ کښې کوېژدنه کوى

(...(...(


په انتظار مې وې نيولې په بڼو کښې اوښکې
دا ته چې راغلې شوې مې وچې په لېمو کښې اوښکې

هغه په وېښه باندې وينى د جنت خوبونه
چې يې د سترګو نه څڅېږى په سجدو کښې اوښکې

ستا په وصال به مې هم تلې د خوشحالۍ نه په مخ
ډېرې مې توئې کړې د هجران په سختوشپو کښې اوښکې

ته چې وے زۀ درپسې ژاړمه په هر اختر کښې
زما د سترګو نه وريږى په سپرلو کښې اوښکې

سلګو نيولے ګل داؤد لالکووالؔ پاتې شمه
چې رخصت غواړى ځى په مخ باندې ئې تلو کښې اوښکې

(...(...(

ستا د سپين رخسار او خورو زلفونه حيا راځى
تاله مې ريښې ريښې ګرېوان پورې خندا راځى

ته چى ائينې ته سينګار جوړ کړې خندرويه شې
زۀ چې خپل سيزلى رنګ ته او ګورم ژړا راځى

بيا په ميکده کښې د جامونو سره لوبې کړى
څوک چې د مغروره يار د در نه بې نوا راځى

ستا نصيحت منمه ناصحه داسې نه ده خو
زۀ په انتظار تيروم وختونه هغه بيا راځى

خپل لېونے، خپل داؤد په کاڼو باندې مه وله
ستا ليونے، ستا داؤد ديدن له خامخا راځى

(...(...(

د بل وطن د مزدورۍ نه راځه جانانه
قلار شه نور مسافرۍ نه راځه جانانه

اخلے پخلے کوې پخپله دلبره زما
وينزې کپړى کله نا کله دلبره زما
چى ستړے راشې د دياړۍ نه راځه جانانه

ناشنا وطن ناشنا کوڅې دى جانانه زما
ګرانې د هجرورځې شپې دى جانانه زما
نه شوې خبر د خوشحالۍ نه راځه جانانه

پر دے وطن دے مجبورى ده د مينې ياره
د پردو خلقو مزدورى ده د مينې ياره
ته به خراب شې د ګرمۍ نه راځه جانانه

زما داؤده لالکوواله ياديږې مې ډېر
يمه په تا پسى ملاله ياديږې مې ډېر
زۀ به دې مړه شم جُدايۍ نه راځه جانانه

(...(...(
قطعه

چې دې پرې وېشتے يم مدام په کاڼو
په هغو لاسو کښې ګلونه راوړه


په انتظار ستا د راتلو يمه تل
راشه د مينې پيغامونه راوړه

(...(...(


ځکه مې اوښکې په لېمو کښې ډنډې ډنډې ښکارى
يقىن پرې نه کووم وعدې دې راته لنډې ښکارى

نکريزى مه راټولوه الله به خېر کړى ګرانې
نه کيږى نه باران وريځې راته شنډې ښکارى

بى وفائى راسره شوې ده باور مې نه شى
قيصې د مينې راته وس هسې ملنډې ښکارى

سترګى مې سترګو سره يو که د زړۀ حال مې وينه
وګوره ستا د ستم نخښې پکښې غونډې ښکارى

که ته نفرت کړې ګل داؤد لالکووالؔ مينه کووم
دا حوصلى مې ستا ستم ته څومره د نګې ښکارى

(...(...(

لکه دعوه چې په کشمير د کافرانو شته دے
داسې  دعوه مې په جانان د غمازيانو شته دے

که کليوال دے خو نازونه اداګانې کوى
بلا خويونه مې دلبر کښې د ښاريانو شته دے

د خپل وصال ملهم پرې کيده غنم رنګه اشنا
زما په زړۀ کښې پرهر ستا د خندا ګانو شته دے

د ديدن خېر غواړمه ولې مې په کاڼو ولې
ستا سره ياره خزانې د ښکلا ګانو شته دے

د ګل داؤد لالکوال نۀ کوې تپوس جانانه
ستا سره کله ئې اِحساس د ژړاګانو شته دے

(...(...(

ما د دې شور د دې ماحول نه خاموشۍ له بوځه
ساقى ما خپلې مېخانى ته مدهوشۍ له بوځه

زړګيه بيا سکڼے ماښام دے انتظار به کوى
ما د ښائسته جانان محفل ته حاضرۍ له بوځه

نصيبه يا به سر بائيلمه يا به يار ګټمه
د عشق مېدان ته مې د مينې جوارۍ له بوځه

بېلتونه داسې کړوې او ژړوې مې څه له
چر ته د سين غاړې ته نور مې خود کشۍ له بوځه

په ګل داؤد لالکووالؔ نه کوى اثر نصيحت
ناصحه ما د يار کوڅې ته دلدارۍ له بوځه

(...(...(

زما د خيال او تصوّر د کوره ولې نۀ ځې
ته مې د خوګ زړګى رنځور د کوره ولې نۀ ځې

مېنه د وينې قربانى غواړى اسانه نۀ ده
سر ته د دار لکه منصور د کوره ولې نۀ ځې

د جانان غمه ستا نه کوم طرف ته کډه يوسم
زما بې وسه او مجبور د کوره ولې نه ځې

بس که قلار شه نور زما حُسن پرست زړګيه
ولې د هاغه يار مغرور د کوره ولې نه ځې

نور ګل داؤد لالکووالؔ پرېږده په قلاره باندې 
بيلتونه ته مې شوې تربور د کوره ولې نه ځې

(...(...(

سترګې دې راواړوه ساقى اشنا
زۀ د څښکلو نه يمه شوقى اشنا

ستا مسکى مسکى خمار خمار کاتۀ
تنده ماتوى مې د زړګى اشنا

ستا اوږده اوږده خنجر خنجر باڼه
هر وخت د زړګى مې نيغ اوځى اشنا

ستا ګلاب ګلاب ښائسته ښائسته ځوانى
ښکلې دى ټول تا ته شى لوګى اشنا

ته د لالکووالؔ داؤد ارمان درمان
تا به د زړګى کور کښې ساتى اشنا

(...(...(

لکه ماشوم چى د ګلونو سره لوبې کوى
داسې مې زړۀ ستا د يادونو سره لوبې کوى

زړګيه خېر که د رواج په زولنو بنده ده
بيا هم زما د تصويرونو سره لوبې کوى

بيلتونه حد د ستم او که زۀ به اُف اونکړم
مينه کښې خلق د غمونو سره لوبې کوى

لېونے نه دے څوک مئين دے په ځان پوهه نه دے
په مېخانه کښې د جامونو سره لوبې کوى

بې وفا نۀ دے ګل داؤد لالکووالؔ شک مه کوه
د کلى کور د پيغورونو سره لوبې کوى

(...(...(

چې مې په لاسو خپل منزل نۀ راځى
قسمته څه اوکړم څه چل نۀ راځى

زۀ به وژلے وومه ستا غمونو
خو بى نېټې چاله اجل نۀ راځى

زۀ د هجران په غرمو اوسوزېدم
سيورے په ما ستا د اوربل نه راځى

هسې مې ګوتې په ازغو سورۍ شوې
زۀ يم سپېره په لاس مې ګل نۀ راځى

لېونے کيږم ګل داؤد لالکووالؔ
ناصحه ماله صبرېدل نۀ راځى

(...(...(

چې زۀ نۀ يم ماښامونه به دې سيزى
دا يوازى محفلونه به دې سيزى

دا ماشوم زړۀ به دې خامخا خوګېږى
تل زما خواږه يادونه به دې سيزى

ته که چپ ئې سوې شونډې دې حال وائى
د کور کلى پېغورونه به دې سيزى

د غم ډکې به دې شپې ورځې تېريږى
د هجران درانه غمونه به دې سيزى

خپلولى ګل داؤد لالکووالؔ نۀ شى
پښتنې انتظارونه به دې سيزى

(...(...(

سوات کالام او پېښور راته ياديږى
د خپل کلى مازيګر راته ياديږى

چى ماښام شى مړې مړې اوښکې تويوومه
مسافر يم خپل دلبر راته ياديږى

مازېګر کښې به د پېغلو پکښې شور ؤ
چينارونه او ګودر راته ياديږى

بى جانانه ټول ماحول پيکه پيکه دے
پسرلے او لوئ اختر راته ياديږى

ګل داؤد لالکووالؔ ستا يادونه چيړى
ته هم وايه مسافر راته ياديږى

(...(...(

زۀ د پښتونخوا په لروبر کښې خوشحالى غواړم
دا سيمې ابادې غواړم دلته پسرلى غواړم

ختم نفرتونه شه هر خوا مينه مينه شه
تل په اتفاق باندې دا سېمه رنګينه شه
دې سيمه کښې امن غواړم دلته رورولى غواړم

امن ترقى دې وى هر خوا خوشحالى دې وى
ختم دشمنى دې وى هر ځائ کښې دوستى دې وى
زۀ په پښتنو کښې اتفاق او يو والى غواړم

هر ځائ کښې ميلې دې وى هر خوا رنګينى دې وى
جوړ دې محفلونه وى ګرمې دا حجرې دې وى
تل چى محبت خوروى داسې شا زلمى غواړم

دلته دې دهشت نه وى، دلته دې وحشت نۀ وى
وائى لالکووالؔ داؤد دلته دې غربت نۀ وى
زړونه چى قرار پرې مومى داسې شاعرى غواړم

(...(...(

په اتفاق دې شى چې بيامومى عزت پښتانه
ټوپک دې پريږدوى قلم دې کړى اوچت پښتانه

بيا به د ژوند په لارو داسې تاوانونه نۀ کړى
په اتفاق باندې به تل کوى بچت پښتانه

په پښتونخوا کښې به د امن بهارونه راشى
چى کله پريدى د شمنى او بغاوت پښتانه

پردى غم خوار دې تل پردى شرونه اخلى په سر
ځکه په خپله شو خراب په دې عادت پښتانه

سر به بائيلو خو د اغيار مخکښې ئې نۀ ټېټوو
ځکه هر ځائے ياديږو مونږه په غيرت پښتانه

بابائے امن دلته امن غواړى شر نۀ خوښئ
ځکه کوى ورسره مينه محبت پښتانه

چى ګل داؤد لالکووالؔ اووئيل د زړۀ حالونه
اغياره خامخا به واخلى ترې عبرت پښتانه

(...(...(
قطعه

چې د مستو د کټوۍ سپے مشر وى
وږې به ګرځى پېشوګان دغسې

چې د اغيارو غلامى نه پريږدى
تل به کړيږى مسلمان دغسې

(...(...(

بدليږى رابدليږى موسمونه چيرته ئې؟
دا زړۀ مې رانه غواړى ديدنونه چيرته ئې؟

مودې دې په پردى وطن کښې تېرې کړې جانانه
نه ستا په حال خبر يم نه خبر ئې ته زمانه
تيريږى پسرلى او اخترونه چيرته ئې؟


زۀ ستا په انتظار کښې تيرووم دغم وختونه
جانانه ستا نه هير شو د راتلو کړى لوظونه
په لاسو کښے مې مړاوې شو ګلونه چيرته ئې؟

راځه وطن ته راشه پسرلے دے رنګينې دى
په تا پسې کړېږم د ژوند ګرانې ورځې شپې دى
وئېلے چا ته نۀ شمه حالونه چيرته ئې؟

نور خپل وطن ته راشه ګل داؤده لالکووالهؔ
ژوندون مې نه تيريږى يمه تا پسى ملاله
د سترګو نه مې تلې دى خوبونه چيرته ئې؟

(...(...(
قطعه

د بلا لور ده څومره ښه په انتخاب پوهيږى
د نظر دام کښې يې زما زړګے په چل وړے دے

د حسن غلا پسې وس نه ځمه د ښکلو چم ته
سينه خالى ده هغه غل زمانه غل وړے دے

(...(...(
مور
مسافرۍ کښې ډېر په ګرانه ژوند تيريږى زما
زۀ چې پرې ګران ووم هغه ګرانه مور ياديږى زما

خدائے خبر څنګه به يې ژوند تيريږى بغېر زما نه په وطن ملګرو
زما تيريږى ژوند په سرو لمبو کښې وږے ئې ډېر يم د ديدن ملګرو
لکه ماشوم پسې هر وخت زړګے ژړېږى زما

هره شپه دغه اندېښنې مې ژړئ چې بې زما به خوب ورځى او کنه
نمړۍ مې ونښلى چې ياد ئې راشى چې بې زما به ډوډۍ خورى او کنه
لکه د شمعې پسې تل زړګے سوزيږى زما

زما په ياد زما په غم کښې مورې په ژړا نوره دې ليدلے نۀ شم
درځمه خپلې پښتونخواته واپس ستا جدائى نوره زۀ زغملے نۀ شم
د سوات سپرلے سپرلے موسم په زړۀ وريږى زما

ماته هر وختې دعا ګانې کوى ډېر پرى نيازبېن يم ګل داؤد لالکووالؔ
ما پسې ډېرې ژړاګانې کوى پسې غمګېن يم ګل داؤد لالکوال
ملګرو هر وختې زړګے پسې کړيږى زما

(...(...(
قطعه

تر څو چې جوارګر يې د رنګونو او خالونو
هر وخت څيرې ګريوان او ليونتوب خو به منې

چې نوم به يې چا واغست ستا به زړۀ په درزيدو شو
اثر د هغه حُسن پېغلتوب خو به منې

(...(...(

زۀ پرې سوزېږم چې دې وينم رقيبانو سره
زما دلبره ګرځې ولې غمازيانو سره

لمبې په لاس چې مې د زړۀ کلى ته بيا رانۀ شې
خزانه زۀ لوبې کووم د سرو ګلانو سره

چې غريبى مې ده نو هر ښکلى ته بد ښکارمه
زړګيه ښکلى مينه نۀ کړى غريبانو سره

زۀ ليونے يم چې د ښکلو سره مينه کووم
ځکه خو عمر مې تيريږى ژړاګانو سره

زه ګل داؤد لالکووالؔ ستانه ګيله مند يم اشنا
چې ګرځې ته زما د سر د قاتلانو سره

(...(...(

زړګے مې ليونے دے چې غم نور جوړوى
د ښکلو په محلت کښې په ما کور جوړوى

د حُسن په لمبو باندې د خيال څانګونه سيزى
په خپله به ستى شى ځان ته اور جوړوى

پاګل دے ليونے دے چى د ښکلو انکار نه کړى
د غېرو غمازيانو راته شور جوړوى

ملګرو نه پوهېږم چې اوس کوم پلؤ ته لاړ شم
دا زړۀ راته غمونه لور په لور جوړوى

تر هغې به داؤد لالکووالؔ داسې لېونے وى
په سپين بدن جانان چې لباس تور جوړوى

(...(...(

ولې دې زما د مينې واغستل لاسونه بې وفا

 زۀ به ليونے شم جانانه 

څو پورې به ته کوې په ما باندې ظلمونه بې وفا

زۀ به ليونے شم جانانه

اوکړه امتحان په ما هر شرط دې قبلولے شم
ډک د مينې زړۀ درله تحفه کښې درکولے شم
ما سره د مينې په قسم وکړه لوظونه بې وفا

دا ازغنې لارې د ژوندون راته ګلونه که
تاؤ رانه په مينه او خندا جوړه لاسونه که
راشه چې مې راشى د زړه باغ ته بهارونه بې وفا

خاورې زلميتوب مې ستا د مينې په ارمان کړلو
څه د ليونتوب عمر مې تېر په دې جهان کړلو
ماته دې پريښودې دى خواږه خواږه يادونه بې وفا

تۀ ورانه دنيا زما د زړۀ ابادولے شې
تۀ د ګل داؤد لالکووالؔ ژوند و يجاړولے شې
ته راله ګنډلے شې د خُوګ زړۀ پرهرونه بې وفا

(...(...(

زما به کټ د جنازې درسره ځى ليونۍ
تا چې په سره ډولۍ کښې بل کلى ته وړى ليونۍ

زما به سپين لاسونه سره په خپلو وينو کښې وى
ستا په لاسونو به نکريزې لګوى ليونۍ

ستا نه چاپېره به همزولې ګډاګانې کوى
مانه چاپېره به خپلوان ژړا کوى ليونۍ

ما به لحد ته تا به يوسى د شيشو محل ته
زما يادونه به دې هر وخت تنګوى ليونۍ

د ګل داؤد لالکووالؔ مخ چې په کفن کښې ښکل کړې
داسې به څوک وى تا چى دلته راولى لېونۍ

(...(...(

شه حصاره جنازې ته بيا به ځې
لږه کينه لاس نيوې ته بيا به ځې

چې مې قبر کښې دفن کړى دُعا غواړه
په ژړا مې شه خزې ته بيا به ځې

چې وصال او د خپل مئين درته ياديږى
راځه دې خړې کوڅې ته بيا به ځې

هر سکڼے ماښام زما د دې جونګړې
ګوره بندې دروازې ته بيا به ځې

ګل داؤد لالکووالؔ وائى چې اختر وى
راځه ته زما روضې ته بيا به ځى

(...(...(

ګرځى هر وخت څيرې ګرېوان څوک چې د مينې لېونى وى
غم کښې ژړيږى د هجران په لمبو سوى سپيلنى وى

هغه پوهيږى نه په ځان، چې د جانان سره تر څنګ وى
په زړګى نۀ لرى ارمان، په سترګو سترګو کښې په جنګ وى
چې پسې نۀ وى رقيبان هغه خوشحاله په زړګى وى

چې وى زما شان بد نصيبه، هغه به ټول عمر ژړيږى
کله خلاصيږى د تهمته، څوک چې په ښکلو مئينيږى
هغه وى پاتې بې جانانه، چې يې په برخه غرېبى وى

دا ښکلى ښکلى بې وفا دى، ملګرو واړه ستمګر دى
پټوى زړونه د هر چا نه دا ښکلى څومره جادوګر دى
مينه يې ډکه د تاوانه تر خپل مطلبه يې يارى وى

خېر دے که ډېره غرېبى ده ما ګل داؤد لالکووالؔ خپل کړه
ستا محبت مې زندګى ده، شيرينې ګل مې د وربل کړه
زمانه جوړ که خپل جانان، تر سو به داسې جُدائى وى

(...(...(
قطعه

لوبې ورسره لکه ماشوم کووم
ستا تصوير ته بيا په زمکه ناست يمه

يه جانانه ور به ئې په تخت نه کړم
زۀ چې ستا د خيال په غيږ کښې ملاست يمه

(...(...(


د هجران شپې په شوګيرو تيرووم
ژوندون په شان د ليونو تيرووم

ما ستا غمونه او يادونه چيړى
هره لحظه په ژړيدو تيرووم

سر په زنګون په زمکه ناست يم ورته
شپه ستا تصوير ته په ګيلو تيرووم

ستا د بيلتون په انګار وسوزيدم
ستى شوم عمر په لمبو تيرووم

ستاليونے يم ګل داؤد لالکووالؔ
تا يادووم وخت په سلګو تيرووم

(...(...(

زۀ چې ډوب شوم ستا د حسن تماشو کښې
شوم ستى د محبت په سرو لمبو کښې

ببر سر څيرې ګريوان مينې مجنون کړم
وس به غواړمه خيرونه په کوڅو کښې

په سلګو او ژړاګانو ژوند تيريږى
زۀ دې شمار شومه د مينى ليونو کښې

وس مې ټول عمر په برخه شوګيرې شوې
کړم يادونو ته ژړا د هجر شپو کښې

ګل داؤد لالکووالؔ داسې غم کښې ګېر يم
لکه بند چې وى مجرم په زولنو کښې

(...(...(

غمازيان مې سره يو ځائے د اشنا شو
وس مې وژنى قاتلان د سر زما شو

زۀ ګيله د خپله ياره ځکه نه کړم
هر سړے وائى چې ښکلى بې وفا شو

خود غرضه مطلبى شو خلق واړه
را معلوم راته نيتونه د هر چا شو

زړۀ مې تور شولو د دې فانى دنيا نه
ارمانونه مې نېمګړى نېمه خوا شو

ګل داؤد لالکووالؔ پاتې شوم يواځې
غريبۍ کښې رانه خپل پردى جدا شو

(...(...(

ليونے يم چى په ښکلو مئينېږم
د هجران په سر لمبو کښې به سوزېږم

په محفل کښې غمازيان چې راسره وى
پښتنې اوښکې مې اوچې شى خندېږم

د جانان سره احساس ملګرو نشته 
زۀ د زړۀ په صبرولو نۀ پوهېږم

ستا غمونه او يادونه رانه تاؤ شى
د ماشوم په شان په سرو سترګو ژړېږم

رابه نه شى ګل داؤده لالکووالهؔ
انتظار کښې به يې ټول عمر کړېږم

(...(...(

دا خوشحالى چرته بدله مې په غم نۀ شى
غمازيان ګرځى چى جدا رانه صنم نۀ شى

د بېلتانه ظالم د لاسه مينه پټه ساتم
جدايى رانه شى جوړ ما باندې ماتم نۀ شى

زۀ يې مدام په ديدنونو لکه ګل تازه يم
دا د وصال رڼا په ما باندې تور تم نۀ شى

بې وفا نۀ دے مينه ما سره کوى همزولو
د ګل جانان وفا بدله په ستم نۀ شى

زۀ ګل داؤد لالکووالؔ ډېر په ناز ادا ساتمه
تهمتى نۀ شى سر د تنه يې قلم نۀ شى

(...(...(

خپل وطن ته راشه د سپرلى ښکلے موسم دے
ستا په جُدايۍ کښې مې زړګے قلم قلم دے

سيزى مې اشنا اشنا ماحول کښې دا تنها ژوندون
غم کښې تيروومه به ترڅو ستا نه جدا ژوندون
بے له تانه ياره راته کلے جهنم دے

ستا په انتظار کښې مې شوې ستړې په ژړا سترګې
داسې معلوميږى ستانه هيرې شوې زما سترګې
نشته خوشحالى مدام په زړۀ باندې مې غم دے

وخوړم غمونو خاورې ګل ځوانى زما شوله
غم کښې د هجران مې زندګى اشنا تباه شوله
ورځې په سلګو تيرووم هره شپه ماتم دے


خوښ يې ګل داؤده لالکووالهؔ په پردى وطن
ژوند به تيروې داسې تر کوم په سعودى وطن
خپل وطن ته تا د نۀ راتلو کړے قسم دے

(...(...(
قطعه

قلم کتاب غورځوى اور ته پښتون
ټوپک به ځان سره وړى ګور ته پښتون

دايې غيرت که جاهليت و ګڼم
چې پردے شر راوړى خپل کور ته پښتون

(...(...(

نادانه ياره تاله چل د يارانې نۀ درځى
زما حالونه وائې هر چا ته بانې نۀ درځى

دلته کښې يو څه هلته بل څه بل ځائ بل څه وايه
تاله د سره دا دستور د زمانې نۀ درځى

مېکده پرېږده توبه اوباسه جمات ته لاړ شه
شېخه د څښلو چل د جام او د پيالې نۀ درځى

ناصحه مانه په قلار شه زۀ دې ښه پېژنم
ته صادق نه يې خوپه لاس زلفې خورې نۀ درځى

بس ګل داؤده لالکووالهؔ رقيب نور مه چيړه
توبه يې ويستې نور به بيا په دې کوڅې نۀ درځى

(...(...(

بارانه ودرېږه چې پاتې مې ليلا نۀ شى
بيا راورېږه خو چې راشى لاړه بيا نۀ شى

چې دوه ياران پکښې د يو بل ديدنونه کوى
ملګرو هغه شپه دې ټول عمر صبا نۀ شى

خدايه غماز رقيب دهر کلى هر چم نه ورک کړه
چې ليونى د مينې يو بل نه جدا نۀ شى

لکه منصور به د دار سر ته په خندا ورخېژم
خو چې په مينه کښې ليلا مې بې وفا نۀ شى 

زه ګل داؤد لالکووالؔ تل دغه دُعا کوومه
ورانه په چا دې د خوږې مېنې دُنيا نۀ شى

(...(...(

پيکه پيکه اوس مازيګر پاتې شو
چې لاړې ته خفه ګودر پاتې شو

ستا په وصال باندې ټکور مې نه کړو
زړګے مې هغسې پرهر پاتې شو

وس خو مې ژوند د ليونتوب شو کنه
رانه سپرلے پاتې، اختر پاتې شو

دا ستا د هجر او ستم په لمبو
سوے مې زړۀ سوے ځيګر پاتې شو

د ليونى شان ګل داؤد لالکووالؔ
دا ستا د غمه در په در پاتې شو

(...(...(

ياره چې قرار ستا د زړګى شمه
خېر دے که د کلى تهمتى شمه

اے ناصحه دغه کوڅه، دغه چم
منع ترې والله که په مرګى شمه

بيا يې منګے واغستو ګودر ته ځى
زار د ګل ورين مازيګرى شمه

ګل چې يې په تور وربل کښې کيږدمه
بيا به احسان مند زۀ د سپرلى شمه

بيا به زۀ داؤد غمازيان نه چېړم
ستا د زلفو جال کښې چې بندى شمه

(...(...(

ورک دا مازيګر شه تماشې نشته
نن په هغه بام زلفې خورې نشته

ښکارى چې ته هم په چا مئين شولې
شېخه نن دې لاسو کښې تسبې نشته

مونږه د بيلتون د شوګيرو عادت 
برخه کښې زمونږ غيږې تودې نشته

وائى جانان ستا کلى ته نه درځم
هلته کښې سپرلى نشته وږمې نشته

يه داؤده ښکلى مونږه نه خوښئ
مونږ سره موټرې او بنګلې نشته

(...(...(

کوڅه خالى ده هغه بام خالى دے
مازيګر هم خالى، ماښام خالى دے

خمار د مينې پکښې نشته دے وس
وس يې د مړو سترګو سلام خالى دے

ګناه د يار وه سزا ما وخوړه
ملګرو ما باندې الزام خالى دے

زړګيه هسې ميکدې ته نه ځو
ساقى توبه ويستې ده جام خالى دے

نصيب يې نه شوله ستا غېږ د مينې
داؤد په تا هسې بدنام خالى دے

(...(...(

زړۀ چې مې په تا باندې بائيللے دے
ياره ژوند مې ټول درته بخښلے دے

وس مې توبه نۀ شى ماتېدے ساقى
دا ځلې مې پوخ قسم خوړلے دے

منم تا ګټلے ما بائيللے زړۀ
تا رانه د مېنې داؤ ګټلے دے

زۀ ملګرو چا نه ګيله نه کووم
ماته خپل نصيب را رسيدلے دے

ستا دے ګل داؤد لالکووالؔ ستا به وى
تاته ئې يو ځل جانان وئيلے دے

(...(...(

زما د ژوند د خوشحالو ملګرې چې ليونے شوم

وس مې نه پيژنې

ښکلا زما د زندګۍ نه شولې ستا نه پردے شوم

وس مې نه پيژنې

د مئينتوب هغه خواږه و ختونه کله نا کله

دې ياديږى کنه

چې به مو هر وختې کول جنګونه وايه په زړۀ

دې راوريږى کنه

کله ناکله خو تپوس مې کوه په زړۀ سورے شوم

وس مې نۀ پيژنې

ما به خندل تا به ګيلې کولې د غلا ديدن

سکڼے ماښام کوڅه کښې

تا به په سرو شونډو و عدى کولى د غلا ديدن

سکڼے ماښام کوڅه کښې

زه دې مئين کړمه پخپله په ځان چې دې لالے شوم

وس مې نه پيژنى

هغه وختونه هيرولے نه شم که هر څو ژوند

جدا جدا تيريږى

زړګے لتا نه صبرولے نه شم که هر څو ژوند

جدا جدا تيريږى

چې د هجران په لمبو وسوزيدم ستا نه لوګے شوم

وس مې نۀ پېژنې

چى پښتنې سترګې بدلې نه کړې
خپل ګل داؤد د لالکووالؔ مه هيروه

چرته چې ماتې وعدې خپلې نکړې
خپل ګل داؤد لالکووال مه هيروه
ستا د مستۍ او پېغلتوب ورځې دى زۀ را زلمے شوم

وس مې نه پيژنى

(...(...(
قطعه

ظالمه زړۀ دې پرى درد نه کولو نه خوږېدو
شيرين کابل دې راله وران چې په بمونو کړلو

لکه ګلونه ماشومان ورپکښې وسوزېدل
لمبه وطن دې د بارودو په اورونو کړلو

(...(...(

بيابه تر مرګه پورې نه درځمه ستاسو په چم 
يو ملاقات خو ضرورى دے صنم
ستا په وصال به مې د خوګ زړګى نه لرى شى غم
يو ملاقات خو ضرورى دے صنم

ستا د ليدلو مې په زړه باندې ارمان دے ګلې
زما ماشوم زړۀ ستا د مينې بنديوان دے ګلې
ژوند تيرووم لکه پاګل ځى مې د سترګو نه نم

د جادو ګر حسن ميرمنې څنګه هير دې کړمه
د خورو زلفو په جالونو کښې چې ګير دې کړمه
ستاليونے يم کوې ولى په ما داسې ستم

خوا له په مينه باندې راشه ديدنونه راکړه
پښتو دې ماته که په لاسو کښې لاسونه راکړه
زما د زړۀ په پرهرونو باندې کيږده ملهم

ما ګل داؤد لالکووالؔ خپل که کړوې مې ولې
ستا ليونے يم ستا مئين يم ژړوې مې ولې
ما خپل جانان کړه دا احسان به دې ټول عمر منم

(...(...(
قطعه

غمژن وختونه دى مخلوق خفه دے
ځکه کړيږو چې خالق خفه دے

خوشحالى نشته دے هر ځائ غمونه
زاهد خفه دے، هم فاسق خفه دے

(...(...(

ښکلې زمونږ د ژوند ښکلا رقيبه،
 ښکلے زمونږ د ژوند سنګار دے کنه
مونږه د مينې لېونى يو کنه بس هر يو ښکلے مو دلدار دے کنه

مونږ تل د مينې جوارى کړې ده 
مونږ تل د مينې زندګى کړې ده
مونږه په ښکلو دى بائيللې زړونه
 مونږه د ښکلو دلدارى کړې ده
مونږه بخښلے دے ژوندون ښکلو ته
ښکلى زمونږ د ژوند قرار دى کنه

مونږ خو د ښکلو تهمتى مئين يو 
د محبت په اور ستى مئين يو
په سر د دار ته هم انکار نکوو
رقېبه داسې ليونى مئين يو

د هر يو ښکلې نه جانان جوړول
دغه زمونږه کاروبار دے کنه

مونږه بائېللې ده خانى مينه کښې
مونږه قبول کړه ملنګى مينه کښې
مونږه د مال او سر پروا نه کوو 
مونږ خاورې کړې ده ځوانى مېنه کښې
مونږه د ګټې تاوان خيال نه ساتو
زمونږه سر د ښکلو ځار دے کنه

زمونږ په سترګو کښې خمار د مينې 
زمونږ په ژبه وى اقرار د مينې
د رقيبانو هيڅ پروا نه ساتو
چرته به اونکړو انکار د مينې
زۀ ګل داؤد لالکووالؔ نه يريږم
قبول په مېنه کښې مې دار دے کنه

(...(...(

ساقى جامونه راکوه راته بېتاب راغلمه
د بې وفا د خوا نه بيا په زړۀ کباب راغلمه

ملګرو ماته مې توبه کړه په ځان پوهه نشوم
ګناه مې هيره وه په جوش کښې د شباب راغلمه

د هر يو ښکلى نه جانان جوړوى نه پوهيږى
د دې خپل زړۀ د عادتونو نه خراب راغلمه

ما وې د مينې مې توبه ده خو بيا ګير شوم پکښې
سپيره نصيبه ګوره ستانه په عذاب راغلمه

د نه راتلو قسم دې مات کړو په داؤد لالکووالؔ
جانانه ستا کوڅې ته بيا ستا په جواب راغلمه

(...(...(

دا څه ژوندن دے چې په خوا کښې مې جانان نشته
بې د جانانه مې په زړۀ بل څه ارمان نشته

چې اشنا نشته نو محفل څنګه پيکه پيکه دے
شمع خفه ده چې د مينې پتنګان نشته

څومره بې مينې مازيګر دے په بام نشته هغه
کوڅه خالى ده نن په چم کښې غمازان نشته

چې زړۀ دې و بائيلو د سر پروا به بيا نه کوې
دا درته چا وې چې په مينه کښې تاوان نشته

غمازيان ګورى ځکه خاندم ګل داؤد لالکووالؔ
ته داسې مه وايه چى زړۀ کښې مې خفګان نشته

(...(...(

ژوند مې بې ياره په جهان تيريږى
وختونه داسې په هجران تيريږى

څه د غم ډکو شوګيرو وخوړم
د هجر شپې دى په ارمان تيريږى

چې سر ببر ګريوان شليدلے ګرځم
په خندا ځکه غمازيان تيريږى

د ليونو پشانې چغې وهم
هره لحظه مې په خفګان تيريږى

بى اوره سوزم ګل داؤد لالکووالؔ
غلے په خوا چې مې جانان تيريږى

(...(...(

يا دووم دې په سلګو کښې ژړوى مې ستا يادونه
د هجران په لمبو سوزم ته مې نکړې تپوسونه

قسم مات که راشه راشه زۀ دې وس هم لارې سارم
اخترونو او سپرلو کښې دې کووم انتظارونه

نه رباب او نه ياران شته نه ګودر نه چينارونه
کلے وران شړې حجرې دى پکښې نشته محفلونه

نه اختر کښې ياران ګرځى نه سپرلو کښې په سيلونو
ختم مينه محبت شو دى په زړو کښې نفرتونه

ورته ګورمه ژړيږم ګل داؤده لالکووالهؔ
په لمبو د بې وسۍ مې خلقه سوزى ارمانونه

(...(...(

ته به اختر له زمونږ کلى ته راځې او کنه
دا يو ارمان به مې اشنا پوره کوې او کنه

په يو اختر کښې بل اختر شى د جانان په وصال
دا خوشحاليانې به د ځان سره راوړې او کنه

دا ستا بيلتون مې ژړوى لکه ماشوم په سلګو
زما ژړا به په خندا ته بدلوې او کنه

تا رانه غواړى ستا د مينې محفلونه غواړى
دا نا قرار زړۀ به زما قراروې او کنه

چى غاړه راکړى په ژړا شم ګل داؤد لالکووالؔ
په سرو لاسونو به مې اوښکې اوچوې او کنه

(...(...(

بيا ستا يادونه راوريږى زۀ ژړيږم اشنا
زاړه وختونه مې ياديږى زۀ ژړيږم اشنا

د ليونو په شانې څيرې ګرېوان هر وخت ګرځم
خلق په ما پورې خنديږى زۀ ژړيږم اشنا

پېغور د خلقو ته دې پريښودمه يه بى وفا
ستا به بې غمه ژوند تيريږى زۀ ژړيږم اشنا

د غريبۍ لمبې چاپيره دى زما نه مدام
ټول ارمانونه مې سوزيږى زۀ ژړيږم اشنا

زه ګل داؤد لالکووالؔ پټ په زړګى وسوزېدم
څوک مې د حاله نۀ خبريږى زۀ ژړيږم اشنا

(...(...(

زما د ژوند په اميدنو باندې اور اولږېد
چې مې د زړۀ په ارمانونو باندې اور اولږېد

چې دې قاصد خبر په ما د جدايۍ اوکړلو
بيا مې د زړۀ په پرهرونو باندې اور اولږېد

غمژن ماښام شو ستا يادونه رانه بيا چاپېر شو
لاس کښې مې ستا په تصويرونو باندې اور اولږېد

لارې مې مه ساره اوس څنګه درشم ستا کوڅې ته
خلق خبر شو ديدنونو باندې اور اولږېد

ستا په بيلتون چې لېونے شو ګل داؤد لالکووالؔ
شړې حجرې شوې محفلونو باندې اور اولږېد

(...(...(

د غم خوړلې زندګۍ قيصه ده
د محبت او جدايۍ قيصه ده

نادان زړګے چې ئې سوچونه کوى
د سور پالنګ او سرې ډولۍ قيصه ده

چې ببرسر څيرې ګريوان ګرځووم
د ستړى ژوند او غريبۍ قيصه ده

دا چې په سوچ کښې ناست يم ګوتې شمارم
د ښکلو ښکلو د يارۍ قيصه ده

چې ګل داؤد لالکووالؔ ژاړى ورته
ښکارى د هغې لېونۍ قيصه ده

(...(...(

مينه قربانى غواړى زۀ مرګ ته ملا تړم اشنا
تا د غمازيانو د محلت نه راولم اشنا

نوره وفا څنګه وى چې ژوند مې درته وبښو
داسې لېونے يم سر به ځار لتا نه کړم اشنا

زۀ د پيغورونو تهمتونو پروا نه کووم
ستا د خپلولو مې خوړلے دے قسم اشنا

وخانده په سرو شونډو او تاؤ رانه لاسونه کړه
راشه چې مې لرې شى د خوګ زړګى نه غم اشنا

څو به ازمېښتونه کوې ته په لالکووالؔ داؤد
وژنې که مې تۀ په مينه خون درته بخښم اشنا

(...(...(

د وخت ظلمونو ژړولے کړولے يمه
ستا د هجران په سرو لمبو کښې سوزيدلے يمه

د دې بې درده ظالمانو ستم ياد دے زما
زۀ چې يې ستا د محبت غېږ کښې رټلے يمه

ستا تصوير ستا پشان د سترګو جنګ کوى راسره
د هجر شپو کښې يې ښکلوم ناست ورته غلے يمه

ملګرو پاتې دى حجرې او محفلونه رانه
غم د جانان د هرې چارې نه ويسلتے يمه

زۀ ګل داؤد لالکووالؔ څه وکړم بې وسه يمه
د غريبۍ په زنځير خپل نصيب تړلے يمه

(...(...(

تا په ارمان د سرې ډولۍ کړمه زړه مورې
د سور پالنګ خوبونه ما اونه ليده مورې

تور ويښته سپين مې د ځوانۍ شو وختونه تير مې د مستۍ شو
د چم ګاونډ همزولې شوې زما واده مورې

څه به کړم داسې اخترونه چاته به جوړ کړمه ډوَلونه
لاسونه چاته په نکريزو کړمه سره مورې

که خپل جانان له دې ورنکړم زهر به وخورم ځان به مړه کړم
که دې بل چاله ورکړم بيا به يې خفه مورې

ورسره کړى مې لوظونه ماتوے نه شم قسمونه
هيروے نه شم ګل داؤد لالکووالؔ زۀ مورې

(...(...(

ستا غټې سترګې مې ياديږى ته به کله راځې
ستانه بغېر ژوند نۀ تيريږى ته به کله راځې

زۀ دې سلګو کښې يادوومه ته راځې او کنه
زړۀ مې په تا پسې کړيږى ته به کله راځې

په تا به زېرے چا زما د ليونتوب کړے وى
خو ستا په ما زړۀ نۀ خوګيږى ته به کله راځې

په سوچ او فکر کښې مې ته يې يادووم دې اشنا
زړګے مې ستا نه نۀ صبريږى ته به کله راځې

آخر به مړشم ګل داؤد لالکووالؔ ستا په ارمان 
خلق به ما پسې ژړيږى ته به کله راځې

(...(...(

ما چې پرې همزولو زړۀ بائيللے دے
نشته هغه بل وطن ته تلے دے

بيا به راشى کلى ته هغه جانان
ما باندې چې ګران دے نازولے دے

ختم په حجرو کښې محفلونه شو
ځکه خو خفه پسې ټول کلے دے

سرو شونډو نيولې مې پانړونه دى
بيا مې خپل اشنا خوب کښې ليدلے دے

څومره چې غمژنه پسې زۀ يمه
دومره ګل داؤد لالکووالؔ ښکلے دے

(...(...(

د زړۀ درد مې په خوله چغه شى فرياد شى
چې جانان مې د هجران شپو کښې راياد شى

اخترونه سپرلى تير شى بې وصاله
موسمونه په ما تير داسې ناښاد شى

دې فکرونو او سوچونو ليونے کړم
وران د مينې کور به بيا کله اباد شى

زړۀ خوشحاله او په خوله چې مې خندا وى
ژوند به کله د غمونو مې ازاد شى

ستا نه هير چې ګل داؤد لالکووالؔ نه شم
خېر دے ژوند که مې په تا پسې برباد شى

(...(...(

خواله مې راځى بے وفا ولى په خوبونو کښې
مالګې اچوى مې د زړګى په پرهرونو کښې

ګرځم ګرېوان څيرې سر ببر د لېونو پشان
نور مې مه سېزه د بېلتانه په سرو اوورونو کښې

جنګ د ستر ګو مه کړه پېغورونه ترې جوړيږى بيا
څله اے زړګيه لاس وهې په انګارونو کښې

څومره بد قسمته يم خالى لاسونه ګرځمه
تشه جولۍ وړمه د سپرلى په سروګلونو کښې

ستا نه هېره شوې ده نامه د لالکووالؔ داؤد
زۀ دې نامه اخلم په سلګو او په اهونو کښې

(...(...(

د يو کلى مې جانان دے په يو کلى کښې اوسيږو
زمونږ عمر د هجران دے په يو بل پسې ژړيږو

ګلې دواڼه لېونى يو چې په يو بل پسې ژاړو
په سلګو کښې کړه  لاس پورته چې د رب نه يو بل غواړو
رانه تاؤ اور د نېران دے ګلې دوانړه پرې سوزيږو

د رسمونو په زندان کښې د رواج په زولنو کښې
خپل نصيب يو ګيره کړى د بيلتون په هتکړو کښې
د لته مينه کښې تاوان دے په يو بل پسې کړيږو

غم لړلې زندګى ده چې د يو بل نه جدا يو
خوشحالى چرته کښې نشته بس په غم کښې مبتلا يو
چې بيلتون زمونږ مهمان دے د يو بل نه نۀ خبريږو

ګل داؤد لالکووالؔ ستا يم ته زما د ژوند ښکلا يې
ليونے يم ستا د مينې که هر څو رانه جدا يې
بې لتا مې ژوندون ګران دے خپل منزل ته به رسيږو

(...(...(
قطعه

ازار د پېغلو او زلمو دې واخست
حجرې دې وسوې او ګودر دې وران کړو

کوم انتقام د پښتنو نه اخلې
کابل دې وسو پېښور دې وران کړو

(...(...(

خپل زلميتوب مې درته ګلى په غم تېر کړو
په پېغلتوب خوړلے تا خپل قسم هېر کړو

تا چې وې ستا يمه زۀ دا درته وايمه زۀ
جدا به نشم درنه په مينه پايمه زۀ
وعدې دې ماتې کړلې وس دې ستم ډېر کړو

ستا نه جدا شوم ګلې لاړم تباه شوم ګلې
د محبت په لاره پاتې تنها شوم ګلې
تا تهمتى کړمه زۀ خبر دې چم کور کړو



هر وخت کړيږمه زۀ کله صبرېږمه زۀ
بغېر لتا نه په ژوند نه خوشحاليږمه زۀ
زۀ پکښې وسوزېدم بل دې صنم اور کړو

ستا ليونے داؤد يم په زړۀ سورے داؤد يم
څه بدل شوے نه يم ستا پخوانے داؤد يم
وس ګل داؤد لالکووالؔ سپيره چيلم ګير کړو

(...(...(
هائيکو

څه د ادب او د عزت نشه ده
د پښتنو انتخابى نشان دے
چې نسوار نۀ کوى پښتون به نۀ وى

(-...(...(

چې دې بهار د پېغلتوب ختم شو
زما ژوندون د لېونتوب ختم شو

چې لاس دې سره زما په وينو نۀ شو
ځکه دې خوند د ناويتوب ختم شو

وس مې زړۀ تور د زندګۍ نه شولو
چې بيلتون راغے مئينتوب ختم شو

وس دې تصوير ته شوګيرې کوومه
ژاړم د سترګو نه مې خوب ختم شو

وس خو بوډا شو ګل داؤد لالکووالؔ 
مينه مستى او زلميتوب ختم شو

(...(...(

مينه يې پريښودله لاړو بې وفا شو جانان
نه راځى خواله زما رانه جدا شو جانان

کله زما هيريږى ښکلے اشنا هيريږى
زړۀ به مې وچوى اخر مينه د چا هيريږى
وس مې تپوس نه کوى ډېر بې پروا شو جانان

اے مطلبى دلبره مخ ګلابى دلبره
ستا د هجران په لمبو شومه ستى دلبره
وفا يې پرېښودله سر په جفا شو جانان

د رقيبانو سره دې ظالمانو سره
ګرځى هر وخت مې اشنا د غمازيانو سره
ګرځى په مرګ پسې مې قاتل زما شو جانان

نه به کړيږى داؤد نه به ژړيږى داؤد
د لېونو پشانتې به نه ګرځيږى داؤد
که ګل داؤد لالکووالؔ ته په خندا شو جانان

(...(...(
هائيکو

مونږه بنګلې او نۀ موټرې لرو
خړه شړۍ څيرې ګريوان ليونى
ځکه مو ښکلى سلامونه ناخلى

(...(...(

چې ګرځې د رقيب سره اشنا زۀ درنه لاړم
پريږدمه درته کلے بې وفا زۀ درنه لاړم

لمسون د غمازيانو دے چى ما په کاڼو ولې
ګريوان ته چې لاس اچوې زما زۀ درنه لاړم

ظالمه ستا د لاسه خو مې حال د ليونو شو
هر وخت کوې پۀ ما پورې خندا زۀ درنه لاړم

ما هسې ځوانى خاورې کړه بې درده ستا په غم کښې
چې ستا راباندې نشته هيڅ پروا زۀ درنه لاړم

قمست کښې خوشحالى د ګل داؤد لالکووالؔ نشته
ژوندون دے چې تيريږى په ژړا زۀ درنه لاړم

(...(...(

کلى کښې ستا په نامه زۀ تهمتى شومه

وس رانه ولې جدا کېږى

زۀ ستا د غمه ګريوان څيرې ګرځوومه

وس رانه ولې جدا کيږى

غمازيان واړه خوشحاليږى
په جدايۍ زمونږ خنديږى

خواله مې راشه چې يې بيا وسوزوومه

سترګې مې سرې په شوګيرو دى
شونډې مې سوې اسويلو دى

د هجران شپې ستا په يادونو تيروومه

ژوند بې لتا کله تيريږى
زړۀ مې لتا نه نۀ صبريږى

که غريبى مې ده خو تا به خپلوومه

چې څو ژوندے يم ګل ورينې
لاس به وانخلم ستا د مينې

زه ګل داؤد لالکووالؔ تانه هيروومه

(...(...(

چې کوڅې ته د اشنا مې غمازيان لاړۀ لاړۀ
څه لمسون ورته کوى بيا رقيبان لاړۀ لاړۀ

بيا کوڅې ته مې روان دى د نګار غلى غلى
صلاح تنً را جمع شوې دى اغيار غلى غلى
زمونږ مينه کښې سوزيږى په انګار غلى غلى
وس به يار رانه جدا کړى شيطانان لاړۀ لاړۀ

دى په مينه کښې د سر مې قاتلان واړه واړه
دوئ زمونږ د جدايۍ دى په ارمان واړه واړه
خوشحاليږى ډېر زمونږه په خفګان واړه واړه
بيا دروغ به ورته وايى ګنړکپان لاړۀ لاړۀ

چې جانان راسره وينى دوئ په اور سوزى سوزى
ټولې لارې راته سارى په هر لور سوزى سوزى
يار يې نۀ منى دا ټول دى شى مخ تور سوزى سوزى
اشنا ورټل واپس ترې په خفګان لاړۀ لاړۀ

چې تپوس له ګل داؤد د خپل جانان راغے راغے
غم خوړلے ليونے څيرى ګريوان راغے راغے
په غمازو سم د يرې نه لړزان راغے راغے
اغيار دغه وخت د مينې د ميدان لاړه لاړه

(...(...(

غم د هجران کښې اشنا
څنګه ګزران کښې اشنا

بغېر لتا نه زما
ژوند دے زندان کښې اشنا

رښتونې مينه او وفا
نشته جهان کښې اشنا

يادونه ستا وى زما
په زړۀ نادان کښې اشنا

داؤده ورک شوې رانه
د غم طوفان کښې اشنا

(...(...(

خپله وفا که ستا جفا ياده کړم؟
که د بېلتون هغه ژړا ياده کړم؟

دا په سلګو کښې چې مُسکے شم کله
زۀ ستا د سرو شونډو خندا ياده کړم

چې محبت دې په نفرت بدل کړو
وس دې په کومه تمنا ياده کړم؟

تيارې د هجر به شى کله ختم 
چى سپېن سحر دې په رڼا ياده کړم

د لېونو په شان ګريوان شلوومه
چې ګل داؤد لالکووالؔ تا ياده کړم

(...(...(

چې ماله غمازيان ستا پېغورونه راکوى
جانانه په زړګى د غم داغونه راکوى

په لمسه د رقيب رانه جدا جدا ګرځېږى
زۀ غاړه ورکووم هغه لاسونه راکوى

وعده وکړى چى رابه شم بيا را نه شى بې لوظه
اشنا د غم نه ډک انتظارونه راکوى

د بام نه چى په کاڼو مې په کومو لاسو ولى
په هغو لاسو بيا راله ګلونه راکوى

خوشحاله ګل داؤد لالکووالؔ ستا مينه کښې نۀ شوم
ستا غم د ژوند په لارو تيندکونه راکوى

(...(...(

د حُسن په بازار کښې هر ښائست جفا جفا دے
د مينې په روزګار کښې هر يو ښکلے  بې وفا دے

د ژوند د خوشحالو نه خلقو واغستل خوندونه
زۀ ټول عمر ژړېږم څه سپيره نصيب زما دے

څوک اوسى په جونګړه کښې څوک اوسى په محل کښې
خبره د نصيب ده څوک بادشاه دے څوک ګدا دے

هر وخت پسې کړيږم او ژړيږمه ملګرو!
چې خواله زما نۀ راځى بې درده يار زما دے

تپوس د ګل داؤد لالکووالؔ نه کړى ستمګر دے
په خپل حُسن مغروره بې وفا زما اشنا دے

(...(...(

ښکلے مې جانان دے ما ته ګران دے نازولے دے
ګرځم لېونے ورپسې زړۀ يې رانه وړے دے

غټې غټې سترګې جادوګرې چې راواړوى
زړۀ مې په ټوپونو شى منتر يى را پوکلے دے

داسې اثرى خندا د سرو شونډو په سر کوى
يو ځل مې ليدلے دے او زړۀ مې پرې بائيللے دے

سود پرې د جانان کووم ګلونو ته چې ګورمه
ځکه چې جانان مې د ګلاب پشانتې ښکلے دے

وس يې ګل داؤد لالکووالؔ کله هېرولے شم
ګل لکه زما د زړۀ په سيمو ټوکېدلے دے

(...(...(

يو د بېلتون درانه غمونه وړمه
بل خوا د خلقو پيغورونه وړمه

خودکشى کومه اشنا ستا د غمه
هله به خلاص شم د دنيا د غمه

ښکليه څومره بې وفا وختې
قسم دے ډېر مطلب اشنا وختې

ما به وئيلو صرف زما يې اشنا
ته زما نۀ يې د هر چا يې اشنا

څو به دې ياره ستمونه وړمه
بل خوا د خلقو پېغورونه وړمه

ستړے شوم ياره په ژړا د غمه

ما وئيل ته به وفادار يې اشنا
داسې مې نه وې چې غدار يې اشنا

راسره ټول عمر چلونه کوې
هسى په ما انتظارونه کوې

هسې دهوکه شوم ستا لوظونه وړمه
بل خوا د خلقو پېغورونه وړمه

يم په ژړا ستا د خندا د غمه

په فکر ناست يم ګل داؤد لالکووال
ټالۍ وهمه د غمونو په ټال

راسره تا بې وفايى کړې ده
په ما دې تل ستمګرى کړې ده
په زړۀ به دغه ارمانونه وړمه
بل خوا د خلقو پېغورونه وړمه

وژنمه ځان د بې وفا د غمه

(...(...(

نادان جانان په څه خبره مرور دے زما
خواله مې نۀ راځى زړګے پسې پرهر دے زما

زه پې مئين يمه ملګرو ځکه ګران دے راته
ګرځى مدام رانه جدا څنګه دلبر دے زما

چې تر صبا ورپسې شپې شوګيرووم د غمه
اشنا مې نۀ کوى تپوس په حال خبر دے زما

په خپل ښائست باندې مغروره ياره هېر مې نۀ کړې
ستا نه قربان په محبت کښې مال او سر دے زما

د ګل داؤد لالکووالؔ خواله مجبوراً نه راځى
دلته کښې هر سړے د مينې غماز ګر دے زما

(...(...(

چې به بى غمه ګرځېدم د ماشوم توب ورځې وې
څومره خندا او خوشحالى وه څه د خوب ورځې وې

تمامه ورځ به مې په لوبو باندې تېره کړله
راسره نۀ ؤ د چا غم د سړيتوب ورځې وې

هغه د سکول ښکلى وختونه رانه نۀ هيريږى
ملګرو څه رنګه ښائسته د زلميتوب ورځې وې

چې تيريدو به ماښامونه د جانان په خوا کښې
ارمان يې تل کووم خوږې د مئينتوب ورځې وې

افسوس چې هغسې ماشوم وے ګل داؤد لالکووالؔ
څيرې ګريوان به ګرځېدم د ليونتوب ورځې وې

(...(...(

محبت کښې خوشحالى او خندا ستا شوه
عاشقۍ کښې زما برخه وير ژړا شوه

ګيله نه کوومه دا به مې قسمت وى
چې نسکوره د اميد کشتۍ زما شوه

ليونے ګريوان شليدلے ځکه ګرځم
مينه پاتې مې نيمګړې په دنيا شوه

چى يې ما په انتظار کړه ځوانى تېره
هغه لاړه وس د بل د ژوند ښکلا شوه

ګل داؤد لالکووالؔ پاتې شوم يواځې
مينه پاتې مې نيمګړې نيمه خوا شوه

(...(...(

کوى زړه مې فريادونه ځى د خلې نه مې آهونه
د هجران په اور سوزيږم په سلګو سلګو ژړيږم

چې جانان مې راياديږى
چې جانان مې رياديږى

څومره ګرانه جدايى ده هر شپه لکه زندان دے
د جانان تصوير ته ژاړم لوند په اوښکو مې ګريوان دے
لوبووم يې تصويرونه ښکلووم يې تصويرونه

چې جانان رانه جدا شو ژوند زما خاورې ايرې شو
د هجران په اور ستى شوم محبت راته لمبې شو
کله تاؤ رانه غمونه کله تاؤ رانه يادونه

دا نظر دے که ازار دے چې دمينې کور مې وران شو
مينه پاتې شوه نيمګړې په زړۀ پاتې مې ارمان شو
شو تاله مې اميدونه په ژوند پورې شو اورونه

ګل داؤد لالکووالؔ وايى چې مې کړے مئينتوب دے
ګرځووم  ګريوان شليدلے وس مې ژوند د لېونتوب دے
يادوومه شنه خالونه جوړووم سوې شعرونه

(...(...(

چې مې قرار شى د زخمى زړۀ فريادونه 

ښکليه بيا زما جانان شه

په غمازيانو باندې بل که سره اورونه 

ښکليه بيا زما جانان شه

ښکليه بيا زما دلبر شه زما زړګے زما ځيګر شه
راله ټکور که د زخمى زړۀ پرهرونه 

ښکليه بيا زما جانان شه

راځه راځه زما جانان شه بيا مې د زړۀ د کلى خان شه
بيا مې د زړۀ په درشل کيږده قدمونه

ښکليه بيا زما جانان شه

په شوګيرومې سترګې سرې دى څه د غم ډکې ورځې شپې دى
ټوله شپه ناست يم لوبووم دى تصويرونه 

ښکليه بيا زما جانان شه

چى بي لتانه زندګى شوه په غم کښې تېره مې ځوانى شوه
د ګل داؤد لالکووالؔ برخه شو غمونه 

ښکلىه بيا زما جانان شه

(...(...(

چى راپسې چرته نظر د دې دنيا نۀ شى
پښتنه مينه مې په کلى کښې رسوا نۀ شى

چې بېلتون رانه شى جدا مې د جانان نۀ کړى
جداىى رانه شى زمونږ ژوندون تباه نۀ شى

زۀ بې ديدنه مازيګر د دې کوڅې نه نۀ ځم
چى پاس د بام نه په سروشونډو په خندا نۀ شى

مينه به ورانه شى په مونږ که غمازيان خبر شو
هسې نه برخه مې د ټول عمر ژړا نۀ شى

تر هغه پورې به ژړيږم ګل داؤد لالکووالؔ
چې خپل جانان مې په پښتنه باندې رانۀ شى

(...(...(

زما په زړۀ کښې مينه ستا ده په ما شک مه کوه
مينه مې ډکه د وفا ده په ما شک مه کوه

تا به په لار د محبت يواځې نۀ پرېدمه
ستا سره دا وعده زما ده په ما شک مه کوه

رقيبه مونږه يې په زړونو کښې په قدر ساتو
ښکلې زمونږ د ژوند ښکلا ده په ما شک مه کوه

ته د سپوږمۍ نه هم ښائسته يې د نظره مه شې
خوره دى هرخوا ته رڼا ده په ما شک مه کوه

ما ګل داؤد لالکووالؔ مه ګڼه نا دان مينه کښې
زما په سترګو کښې حيا ده په ما شک مه کوه

(...(...(

سوچونو کښې مې ته يې په خيالونو کښې دې وينم
هر وخت مې تصور کښې يې خوبونو کښې دې وينم

د زړۀ په هره څړيکه مې ستا نوم په ژبه راشى
دردونو کښې مې ته يې فريادونو کښې دې وينم

زخمى زړګے مې غواړى ملهمونه د وصال
زخمونو کښې مې ته يې پرهرونو کښې دې وينم

زما د ژوند سپرلى او اخترونه ستا په نوم دى
نکريزو کښې مې ته يې په ګلونو کښې دې وينم

تا هېر کړم ګل داؤد لالکووالؔ خپل داؤد د مينې
شعرونو کښې مې ته يې په سازونو کښې دې وينم

(...(...(

مئينتوب خولېونتوب دے سرې لمبې دى
فريادونه، اسويلى او شوګيرې دى

ستا يادونه او غمونه رانه تاؤ دى
په ژړا ژړا مې ځکه سترګې سرې دى

کله آه کله فرياد کله سلګۍ کړم
صبا کيږى نۀ د هجر شپې اوږدې دى

مونږه دواړه ليونى د محبت يو
راپسې د چا دعا ده که خيرې دى

ګل داؤد لالکووالؔ ستا غم ليونے کړم
رانه پاتې محفلونه او حجرې دى

(...(...(

خواږه خواږه دردونه د زړګى مزه کوى
په سوو سوو شونډو اسويلى مزه کوى

چې لاس کښې دې چيلم وى او په خوا کښې دې صنم وى
شى تير په ديدنونو ماښامى مزه کوى

چې خوا له مې په نازو اداګانو باندې راشى
دانه وانه وربل يې په تندى مزه کوى

چې دوه مئين يو ځائ وى نه رقيب او نه غماز
په مينه کښې رنګين مازيګرى مزه کوى

جانان مې راته وايى ګل داؤده لالکووالهؔ
زما په شونډو سرو ستا شاعرى مزه کوى

(...(...(

ما د اشنا سره وفا کړې ده
اشنا زما سره جفا کړې ده

که تا په سرو شونډو خندا کړې وى
ما هم په سرو سترګو ژړا کړې ده

هغه زما سره چل ول کولو
ما ورسره مينه رښتيا کړې ده

ته زما نۀ منې يوه خبره
ما خو ستا ټول عمر رضا کړې ده

زۀ ګل داؤد لالکووالؔ مينه غواړم
تا د نفرت خبره بيا کړې ده

(...(...(

په تا مئينه يمه، کووم وفا دلبره
کلے پريدم درسره، ښه په رضا دلبره

زۀ پښتنه يم اشنا تل به دې ننګ کوومه
د رقيبانو سره ستا په سر جنګ کوومه
د مينې لاس وانه خلې چرته زما دلبره

مينه کووم درسره، د چا پروا نۀ کووم
چې ته نفرت نۀ کوې، زۀ به جفا نۀ کووم
سر به قربان کړمه زۀ، په مينه ستا دلبره

چاته به حال نه وايې د رسوايۍ خطرې دى
که غمازيان خبر شو د جدايۍ خطرې دى
زما ديدن له راځه ماښام په غلا دلبره

په ګل داؤد لالکووالؔ مئينه شوې يمه
همزولو ډېره پسې غمژنه شوې يمه
زړګے مې نۀ صبريږى کووم ژړا دلبره

(...(...(

غمونه دى او زۀ يمه اهونه دى او زۀ يم
جانانه ستا خواږه خواږه يادونه دى او زۀ يم

د هجر تورو شپو کښې ورته ژاړمه دلبره
په لاس کښې مې ستا ښکلى تصويرونه دى او زۀ يم

بې لوظه کبرژنه زۀ دې پرېښودم يواځې
ژړېږم د غمازو پېغورونه دى او زۀ يم

تر څو پورې به ستا د جدايۍ په اورسوزېږم
په شونډو مې سلګۍ په زړۀ دردونه دى او زۀ يم

مزه د ژوندون نشته ګل داؤده لالکووالهؔ 
په ژبه مې دا ستا سوې شعرونه دى او زۀ يم

(...(...(

لاړم جدا شوم درنه وس به ژړيږې اشنا
دغه دُعا ده زما مه خرابيګے اشنا

تا هيرولے نه شم که دې ليدلے نه شم
زۀ بنديوانه يمه خواله درتللے نه شم
خورمه قسم لاليه نه مې هيريږې اشنا

وس مو شو برخه کړون چې شوجدا په بيلتون
يو بل به نه هيروو چې مو تر څو وى ژوندون
زما د زړۀ په کور کښې مدام اوسيږې اشنا

زۀ يمه ستا ګلالۍ په تا پسې ليونۍ
ناسته يم ستا په طمعه هر مازيګر په بلۍ
ژړيږم زۀ درپسې ته نۀ خبريږې اشنا

ناسته د فکر په ټال وئيلے نه شمه حال
په ما مئين ليونے دے ګل داؤد لالکووالؔ
د جدايۍ په لمبو به څو سوزيږې اشنا

(...(...(
مابه وئيل چې ته زما يې اشنا
زۀ خبر نه ووم د هر چا يې اشنا

وس به زړۀ ستا نه صبرووم ښکليه
نور به دې زۀ نه ګرځووم ښکليه

(...(...(

خپلې غريبۍ ته فکر وړے يم
زۀ دې زندګۍ ته فکر وړے يم

شېخه ښکلى چيړې زۀ دې وينمه
ستا مسلمانۍ ته فکر وړے يم

ولې مې اشنا وس خوا له نۀ راځې
ستا ستمګرۍ ته فکر وړے يم

خپل نصيب او ستا قسمت ته ګورمه
غم او خوشحالۍ ته فکر وړے يم

ګډې وډې وايم لالکووالؔ داؤد
خپلې شاعرۍ ته فکر وړے يم

(...(...(

جدائى ده ډېره ګرانه 
اے زما خوږه جانانه

ستا سره مې قدر نشته 
ماته ګران يې د هر چا نه

اشنا ته چې بې وفا شوې
زړۀ مې تور شو د دنيا نه

شوې بې لوظه کبرژنه
زړۀ دې صبر شو زما نه

ګل داؤده لالکووالهؔ
ژوندون ګران دے بې له تا نه

(...(...(

ګورى چې جانان مې په خندا راته
زړۀ مې شى په چغو په ژړا راته

لاړه وس د بل د ژوند ښکلا شوله
پريښودو غمونه بې وفا راته

خپل اشنا په نيمه لاره پريښؤدم
ښکارى لباسى ټوله دنيا راته

بيا ورته اغيارو څه وئيلې دى
نۀ کوى ملګرو ناز ادا راته

زړۀ به ګل داؤد لالکووالؔ صبر کړم
نۀ ښکارى په ښکلو کښې وفا راته

(...(...(

خوږه اشنا زمونږه مينه افسانه نه شوله
تيره په مينځ کښې ګوره لږه زمانه نه شوله

مونږه په مينه کښې رنګ رنګ غمونو وليدلو
چرته يو غم سره مو جوړه دوستانه نه شوله

زمونږه عمر د ژړا او د غمونو سره
خوشحالى چرته هم زمونږه ميلمنه نه شوله

د وخت ستم مې ژړوى خندا کولے نه شم
عمر مې تير شو خو جذبه مې مستانه نه شوله

زۀ ګل داؤد لالکووالؔ ستا د غم سندرې وايم
چغې د زړۀ مې ستا د مينې ترانه نه شوله

(...(...(

مرور چې دے زما هغه دلبر نن
خوشحالى نشته ملګرو د اختر نن

خلق خاندى خوشحالى کوى اختر دے
زۀ د يار دغمه پروت يم په بستر نن

څوک به لاړ شى چې خبر يې راله راوړى
چى يې ما د حال احواله کړى خبر نن

بيا خواږه خواږه يادونه رانه تاؤ شو
په ژړا ژړا مې ختم شو نظر نن

څو به شمارم د زخمى زړۀ پرهرونه
د غم غشى مې وريږى په ځيګر نن

که رقيب زما داؤد مخې له راغلو
خامخا به يې وهمه په خنجر نن

(...(...(

تا چې په ژوند لارې جدا کړې لېونے به شمه
وعدې دې ماتې بې وفا کړې لېونے به شمه

چې دې مئين کړم وس مې ولې ژړوې دلبره
داسې ظلمونه چې په ما کړې لېونے به شمه

زړګے زما لکه پتنګ دې پرې ستى ستى کړو
لمبې دې بلې د جفا کړې لېونے به شمه

سختې په ما ستا د بيلتون دى خواله نۀ راځې ته
زما ژړا پورې خندا کړې لېونے به شمه

زۀ ګل داؤد لالکووال ستا نه صبريدے نه شمه
سترګې مې ستړې په ژړا کړې لېونے به شمه

(...(...(

ستا د تصوير په تماشه اوده شم
په تصوّر کښې دې نشه اوده شم

ناست ستا تصوير ته په ګيلو يم اشنا
بيا ترې مخ واړووم خفه اوده شم

وايم صبا به هغه راشى خواله
اخر په دغه فېصله اوده شم

چې په کتو کتو شم ستړے ورته
بيا دې تصوير کيدم په زړۀ اوده شم

ستا د تصوير سره خبرې کووم
زۀ ګل داؤد په نېمه شپه اوده شم

(...(...(

چې رقيبانو باندې بل شى سره اورونه

راځه چې بيا غاړه غټۍ شو

چى درنه تاؤ کړمه په مينه سره لاسونه

راځه چې بيا غاړه غټۍ شو

يو خوا سپرلے بل مې ځوانى ده
راغلې زړۀ کښې مې مستى ده
څومره مزه کوى د مينې محفلونه

بې لتا ګرانې ورځې شپې دى
رانه چاپيره سرې لمبې دى
تا پسې ورک مې دى د سترګو نه خوبونه

دا ستا په مينه تهمتى شوم
د بېلتانه په اور ستى شوم
راته دې جوړ کړو د کور کلى پېغورونه

زۀ پښتنه يم کلى واله
بې وفا نه يم لالکوواله
ته ګل داؤده په ما مه کوه شکونه

(...(...(

زۀ د جامونو او کاسو نۀ يمه
ساقى عادت د ميکدو نۀ يمه

زۀ کليوال شډل بډل پښتون يم
عادت د چل ول او دهوکو نۀ يمه

چې زړۀ مې بيلو سر مې ځار د مينې
لباسى نۀ يم بې وعدو نۀ يمه

چې ستا د در نه بې نوا لاړمه
واپس جانانه د راتلو نۀ يمه

دا بې وسى د ګل داؤد لالکووالؔ
خوښ په ژړا او شوګيرو نۀ يمه

(...(...(

ته به کله لاس د مينې راکړې ماله
دا خفه زړۀ به مې کله شى خوشحاله

تا خو هير کړمه د مينې نه په شا شوې
زۀ وس هم ګرځم په تا پسې بد حاله

چې جانان دې کړمه بيا دې ولې هېر کړم
ليونے دې کړمه ګرځم بې مجاله

بل زما شان قدر دان به پيدا نه کړې
چې غم واخلى خوشحاليانى در کړى تاله

چې يې پريښودې د ژوند په لار يواځې
ته يې پريده ګل داؤده لالکووالهؔ

(...(...(

اخر به ستا ښکلى ځوانى تيره شى
زما ځوانى به ارمانى تيره شى

د ژوند په لاره چې ملګرى نۀ شو
جدا جدا به زندګى تيره شى

که زما عمر په ژړا تيريږى
په تا به هم دا خوشحالى تيره شى

زما دا دومره ليونتوب به نه وى
چى د غمازو غمازى تيره شى

بيا به بوډا شم ګل داؤد لالکووالؔ
چې ستا ځوانى زما مستى تيره شى

(...(...(

د هجران شپه ده مشالونه راوړه
راشه د مينې پيغامونه راوړه

چې دې ويشتلے يم مدام په کاڼو
په هغو لاسو کښې ګلونه راوړه

سارمه لارې انتظار وخوړم
خواله مې راشه ديدنونه راوړه

نشه که ما په جادوګره خندا
راله د مينې خمارونه راوړه

په ګل داؤد لالکووالؔ رحم اوکړه
د زړۀ پرهر له يې ملهمونه راوړه

(...(...(

دا چې په شونډو مې خندا نشته دے
يواځې ګرځمه اشنا نشته دے

پوره کوى يې نه چې لوظ کوى
اعتبار په دې ښکلو زما نشته دے

ژوند مې تيريږى د هجران تيارو کښې
زما په برخه کښې رڼا نشته دے

چې دا ستا مينه مې نصيب نه شوله
وس مې د مينې تمنا نشته دے

دهوکه پرې نه شې لالکووالؔ داؤده
په ښکلو ښکلو کښې وفا نشته دے

(...(...(

هر وخت تا پسى ژړيږمه جانانه
د هجران په اور سوزيږمه جانانه

په خيالونو کښې مې مخکې مخکې کيږې
ستا به هم ډېره ياديږمه جانانه

ستا د مينې خوشحالى مې نصيب نۀ شوه
هر وخت تا پسې کړيږمه جانانه

پښتنه يم تا به هېر په ژوندون نه کړم
ستا نه زۀ کله صبريږمه جانانه

جدايى شوه ګل داؤده لالکووالهؔ
ستا د حاله نه خبريږمه جانانه

(...(...(

نه قلاريږى اشنا هر وخت ژړيږى اشنا
که يې هر څومره صبروومه نه صبريږى اشنا

زړۀ ليونے دے زما
زړۀ ليونے دے زما

قطرې قطرې شو ستا د لاسه بيا هم تا يادوى

بې وفا ولې پرې ظلمونه کوې

ذرې ذرې شو خو تا څومره په خندا يادوى

بې وفا ولى پرې ظلمونه کوى

نه قلاريږى اشنا په اور سوزيږى اشنا

لوبې کوى په تصور کښې ستا يادونو سره

راشه قرار يې که سلګو نيولے

ستړے ژوندون چې تيروى ستا د غمونو سره

راشه قرار يې که سلګو نيولے

نه قلاريږى اشنا مدام کړيږى اشنا

ترڅو به سوے لوے ګرځمه په تا پسى زۀ

افسوس چې ته به وفا کله کوې

کله به راشې د وفا په لار په ما پسې ته

افسوس چې ته به وفا کله کوې

نه قلاريږى اشنا ستا نه زاريږى اشنا

که ګل داؤد لالکووالؔ سرو وينو کښې رنګ شى اشنا

خو رقيبانو نه به تا خپلوى

خير دے که مړ دا ستا په مينه ستا په ننګ شى اشنا

خو رقيبانو نه به تا خپلوى

نه قلاريږى اشنا داسې به کيږى اشنا

(...(...(

تا چې زما د مينې واغستل لاسونه اشنا

ستا په کوڅه به قدم نه ايږدمه

زړۀ ته به واچووم د صبر زنځيرونه اشنا

ستا په کوڅه به قدم نه ايږومه

اے ستمګره په خپل حسن باندې مه نازيږه

ولى په ما باندې ظلمونه کوې

د غرور تاج د سر نه لر که په خيال مه ګرځيږه

ولې په خپل حسن نازونه کوې

ترڅو به ته کوې په ما دا ستمونه اشنا

ستا په کوڅه به قدم نه ايږدمه

زۀ خو مئين يم ليونے يمه پروا مې نشته

زۀ ستا غمونو له غاړۍ ورکوم

بغېر دا ستا د مينې نوره تمنا مې نشته

تا له به ډيرې خوشحالۍ درکووم

د مينې لاس راکړه چې ختم شى غمونه اشنا
د رقېبانو په لمسون باندې مې مه لړزوه

بې وفائى را سره ولې کوې

نور د هجران په سرو لمبو باندې مې مه سوزوه

بې وفائى راسره ولې کوې

راشه د مينې وکړه ما سره لوظونه اشنا

ستا په کوڅه به قدم نه ايږدمه

د ګل داؤد لالکووالؔ ځى د سترګو نم درپسې

په بې وسۍ پورې مې مه خنديږه

راشه جونګړې ته تپوس له زما مرم درپسې

په غريبۍ باندې مې مه شرميږه

چې درته وشيندم په لارو کښې ګلونه اشنا

ستا په کوڅه به قدم نه ايږدمه

(...(...(
هائيکو

په ما دې هسې دباؤونه نۀ کړى
روڼه دې پوهه که بد معاشې جينۍ
زۀ هم پښتون يم بد معاشى نۀ منم

(...(...(


د خبرو مزه نشته د خندلو مزه نشته
چې جدا يې رانه ياره د غمژن زړګى قراره

ستا يادونه دى او زۀ يم
ستا غمونه دى او زۀ يم

ته په سرو شونډو خنديږه، زۀ په سرو سترګو ژړيږم
ته بې غمه ګرځې ياره، زۀ په تا پسې کړيږم
راشه وسوم بې انګاره د غمژن زړګى قراره

ستا يادونه دى او زۀ يم
ستا غمونه دى او زۀ يم

ته بې ننګه بې وفا شوې، زۀ دې پريښودمه چا ته
ښه دې وکړو ستمګره، چې ګيلې نه کوې ماته
خود غرضه جفا کاره د غمژن زړګى قراره

ستا يادونه دى او زۀ يم
ستا غمونه دى او زۀ يم

کبرژن جانانه راشه، بې لتا مې ژوندون ګران دے
هر ساعت درپسې ژاړم، لوند په اوښکو مې ګريوان دے
ويره وکړه د ازاره د غمژن زړګى قراره

ستا يادونه دى او زۀ يم
ستا غمونه دى او زۀ يم

ګل داؤد لالکووالؔ ستا يم، ته زما د ژوند ښکلا يې
ګرځووم دې په ليمو کښې، که هر څو رانه جدا يې
خاندم ژاړم ستا دپاره د غمژن زړګى قراره

ستا يادونه دى او زۀ يم
ستا غمونه دى او زۀ يم

(...(...(

هير به دې نکړم دهجران به سرو لمبو کښې اشنا

ستا د يادونو سره لوبې کووم

که هر څو ژوند وى په ژړا او په سلګو کښې اشنا

زۀ به غمونو سره لوبې کووم

هير به دې نکړم که هر څومره بنديوانه يمه

کله نا کله خو به کيږى ديدار

مينه دې نۀ پريږدم هر څوکه جدا ستا نه يمه

زما او ستا په مينه سوزى اغيار

تا به هر وختې ګرځوومه په لېمو کښې اشنا

زۀ به رسمونو سره لوبې کووم

د جدايۍ وختونه ګران دى ليونى دلبره

خو ليونۍ مينه به نه هيروې

راسره ونکړې په ژوند بې وفائى دلبره

تل پخوانۍ مينه به نه هيروې

سکڼے ماښام ملاقاتونه په کوڅو کښې اشنا

هغه وختونو سره لوبې کووم

ستورو ته ګورم ټوله شپه مې شوګيره وى اشنا

بغېر لتا نه مې ژوند نۀ تيريږى

ژړا فرياد ته مې سپوږمۍ په ننداره دى اشنا

ته څه خبر يې په ما څه تيريږى

زۀ تر سحره يادووم تا په سلګو کښې اشنا

ستا تصويرونو سره لوبې کووم

د ګل داؤد لالکووال مينه هيرولے نه شم

هغه د مينې ليونے دے زما

مرګ مې قبول دے خو زړګے ترې صبرولے نه شم

په ما مئين دے ګلالے دے زما

يواځې ګرځم د سپرلو په رنګينو کښې اشنا

د سرو ګلونو سره لوبې کووم

د غير غمازو پيغورونه دى په خلو کښې اشنا

د تهمتونو سره لوبې کووم

(...(...(

کلى ته ستاسو، چم ته ستا درځمه
جانانه نن به خامخا درځمه

په لار په نازو ادا ګانو ځمه
د خوشحالۍ نه په خندا درځمه

د چا د غمه چې مجنون ګرځې ته
خواله دې زۀ هغه ليلىٰ درځمه

ښه به دى موړ په ديدنونو کړمه
د غمازيانو نه په غلا درځمه

پُخلا کووم دې لالکووالؔ داؤده
تاله په سره جوړه کښې بيا درځمه

(...(...(

د شين آسمان د غاړو سرو په خاطر
د خړ ماښام د دې تيارو په خاطر

زۀ ننواتې کووم ستا دلبره
ستا دې قسم وى شه پخلا دلبره

مودې شوې تيرې چې جدا يې زما
اووايه ته څنګه اشنا يې زما
تپوس مې نه کړې بې پروا يې زما
د سوو شونډو د سلګو په خاطر
د خړ ماښام د دې تيارو په خاطر

کوومه ستا در کښې ژړا دلبره
ستا دې قسم وى شه پخلا دلبره

ته خو د مينې ګلالے يې زما
ښکليه د حسن ليونے يې زما
ته خو اختر او پسرلے يې زما
د غم خوړلو ورځو شپو په خاطر
د خړ ماښام د دې تيارو په خاطر

خوا له مې راشه په خندا دلبره
ستا دې قسم وى شه پخلا دلبره

قسم دے وس دې هيرولے نه شم
ژوند بې لتا نه تيرولے نه شم
زړګے د مينې صبرولے نه شم
پريده جفا مې د زارو په خاطر
د خړ ماښام د دې تيارو په خاطر

لاسونه راکه د وفا دلبره
ستا دې قسم وى شه پخلا دلبره

مه ګرځه نور د ښکلو ښکلو سره
د دې ګل مخو نازولو سره
مه کوه مينه د دې ګلو سره
د قسمونو او وعدو په خاطر
د خړ ماښام د دې تيارو په خاطر

ته ګل داؤد يې صرف زما دلبره
ستا دې قسم وى شه پخلا دلبره

(...(...(
دا دې په ما باندې احسان جانانه
چې نن زما شولې مهمان جانانه

داسې زما په خيال کښې چرته راځى
چې به اشنا لا زما درته راځى

(...(...(


لا خو پسرلے دے سره ګلونه دى
لا مې د ځوانۍ ښکلى وختونه دى

خيال کوه مرګيه چرته را نشې
پاتې مې نېمګړى ارمانونه دى

پاتې مې نېمګړى مئينتوب دے لا
څيرې مې ګريوان دے ليونتوب دے لا

تاؤ رانه د هجر زنځيرونه دى
مړه زما د مينې مشالونه دى

يو ځل چې وصال او خوشحالى راشى
خوا له چې ليلىٰ مې ارمانى راشى

کړې يې زما سره لوظونه دى
لا خو مې نصيب انتظارونه دى

لا خو بنده شوى ميکده نه ده
ويستې مې ناصحه لاتوبه نه ده

دلته کښې مستى ده خمارونه دى
ګوره د ساقى لاس کښې جامونه دى

لا خو ګل داؤد لالکووالؔ ځوان يمه
ګېر د تورو زلفو په زندان يمه

تاؤ رانه د چا خواږه يادونه دى
دا سپيره چيلم سوى شعرونه دى

(...(...(

زما د ژوند د اميدونو دنيا ورانه شوله
چې مې د زړۀ د ارمانونو دنيا ورانه شوله

هغه سپرلے ؤ چې بس راغے لاړو تېر شو څنګه
پاڼې شوې اوچې د ګلونو دنيا ورانه شوله

ته چې جدا شوې او زۀ پاتې شوم يواځې اشنا
د خوشحالو او د نازونو دنيا ورانه شوله

بيګا مې ټوله شپه ژړلى ياره ستا تصوير ته
وس شوګيرې دى د خوبونو دنيا ورانه شوله

چې ګل داؤد لالکووالؔ تلے دے د دې کلى نه
زما د ناز او د خيالونو دنيا ورانه شوله

(...(...(

جينکو بيانوے فيشن بدل کوتنګې پېنسى تنګه کُرته جوړوى
بورقې ئې لر کړې لوپټو کې ګرځى د پاکستان نه امريکه جوړوى

څه ډيسکو ډيسکو فيشنونه کوى چې ځى په لاره ايکشنونه کوى
ورسره لاسو کښې موبائيلې ګوره ځى بازارونو ته سيلونه کوى
لاړه حيا بى حيايى شروع شوه نن چې ځان داسې زنانه جوړوى

زمونږ حيا زمونږ عزت ختموى زمونږ پښتو زمونږ غېرت ختموى
د نوې دور رواجونه ورک شه د پښتنو زوړ روايت ختموى
د پښتنو نامه به څه پاتې شى داسې فېشن چې پښتنه جوړوى

مونږ پښتانه يو د پښتو پابند يو د مشرانو د شملو پابند يو
مونږه ګودر او چينار هم نه پريدو د محفلونو او حجرو پابند يو
پښتون شاعر دے ګل داؤد لالکووالؔ د پښتنو ټکو نغمه جوړوى

(...(...(

اغيار مو ولى ګلستان ورانوى
ولى مو ګل ګل پاکستان ورانوى

مونږ ورته ګورو تماشې يې کوو
هغوئ مو کور کلے ودان ورانوى

هلته عراق او فلسطين تباه شو
دلته مو وګوره افغان ورانوى

د پښتونخوا جنازې ختمې نه دى
وس راله سندهـ بلوچستان ورانوى

زما داؤد لالکووالؔ سوات يې وران کو
وس پېښور مې د جانان ورانوى

(...(...(

د باجوړ ورانو کنډرو ته کتلے نه شم
د غمه ډکې يې حجرې دى ورته تللے نه شم

خپل ملک يې وران شه چې زمونږه پاکستان ورانوى
په وينو سور افغانستان لا هېرولے نه شم

اغياره ته موپه خپل ملک کښې جنګوې خپلو کښې
مونږ په ژړا يو خو افسوس تا ژړولے نه شم

ډېر ماشومان دې يتيمان کړو زړۀ دې نه سوزېدو
ډيرې تور سرې دې کړې کونډې تا بخښلے نه شم

ما ګل داؤد لالکووالؔ ټوله پښتونخوا ژړوى
ګران پېښوره زۀ په تا ظلم زغملے نه شم

(...(...(

خمار د مينې مې لا ختم د نظره نۀ دے
زړګے مې صبر لا د ښکلو د بشره نۀ دے

ځوانى مې لاړه خو عادت د ځوانۍ نۀ پريږدمه
صبر مې زړۀ لا د حجرې او د ګودره نۀ دے

جانانه تا له د واپس راتلو دعوت درکووم
تلے ستا ياد مې لا د خُوګ زړۀ د پرهره نۀ دے

ګوره بيلتونه زۀ پښتون يم انقلاب راولم
زړګے مې تلے لا د مينې د سنګره نۀ دے

ګوره خالى لاسونه راغلم ګل داؤد لالکووال
تاله راوړے مې ګلاب د پېښوره نۀ دے

(...(...(

زما سپرلے داسې اختر داسې وى
خواله مې نۀ راځى دلبر داسې وى

نۀ راځى پېغلې نۀ زلمى راځى وس
وس مو حجرې داسې ګودر داسې وى

چې چاته ګورى هغه زړۀ پرې بائيلى
دا ښکلى ښکلى جادوګر داسې وى

شپه په سلګو او په اهونو صبا
وس مې سحر او مازيګر داسې وى

چې تاخپل نۀ کړم ګل داؤد لالکووالؔ
زړۀ به زما پرهر پرهر داسې وى

(...(...(

ماله افسوس راځى ارمان راشى
چې د رقيب سره جانان راشى

شېخه قيصې د جنتونو کوه
بس چې توبه مې په زبان راشى

ناصحه دا چې پريږدم دغه واخلم
په دې کښې څه به سود او زيان راشى

کله شروع چې ځنکدن شى زما
هله به يار مې په پُرسان راشى

د ګل داؤد لالکووالؔ دا ارمان دے
خدايه چې امن په جهان راشى

(...(...(

دا مئينتوب که لېونتوب دے شوګيرو اوخوړو
چا د نظره کړو که نه د چا خيرو اوخوړو

تا د تهمت نه ما د دار نه ويره نۀ کوله
ځکه خو مونږ خپلو بلندو حوصلو اوخوړو


درزا د زړونو او خاموشه نظرونه نشته
هسې د بام او د کوڅې نه تماشو اوخوړو

نصيبه دا راسره تا نا انصافى کړې ده
دا چې د هجر ژړاګانو او سلګو اوخوړو

نه ته راتلے شې نه درتلے شم ګل داؤد لالکووالؔ
دواړه رسمونو رواجونو د پښتو اوخوړو

(...(...(

چې جدا کيږې زړۀ زما په انګارونو ايږدې
ولې قدم زما د ژوند په اميدونو ايږدې

تاچې اشنا سترګې ناشنا کړې دا دې ښه ونکړو
کاڼى زما په محبت د نفرتونو ايږدې

د غمازيانو په لمسون چې جدا کيږې رانه
بې وفا مالږې مې د زړۀ په پرهرونو ايږدې

ته چې منکره په وعدو شوې ماتوې لوظونه
زما د زړۀ قطرې د ظلم په اورونو ايږدې

د ګل داؤد لالکووال خواله به پخپله راځې
که پښتنه يې ته به خپې په رواجونو ايږدې

(...(...(

زما خو اوښکې په ليمو کښې خوند کړى
خولې د يار په اننګو کښې خوند کړى

زما خو شونډې په سلګو عادت دى
خندا د يار په شونډو سرو کښې خوند کړى

غيرو ته ګوره د غضب په نظر
سر ټيټے رب ته په سجدو کښې خوند کړى

زما څونډې کښې د غربت ګردونه
ګلاب خو ستا زلفو خورو کښې خوند کړى

نه کوى بل چا سره خوند داؤده
ننګ او غيرت په پښتنو کښې خوند کړى

(...(...(

ته مې کابل زۀ پېښور يم پښتانه يو دواړه
ته مې زړګے زۀ دې ځيګر يم پښتانه يو دواړه

دا ستا نکريزې خوښې زۀ يم په ګلونو مئين
ته مې سپرلے زۀ دې اختر يم پښتانه يو دواړه

ستا محفلونه خوښ دى زۀ شور د بنګړو خوښووم
ته مې چينار زۀ دې ګودر يم پښتانه يو دواړه

ته به خوبونه راوړې زۀ به ديدنونه درکوم
ته لکه شپه زۀ مازيګر يم پښتانه يو دواړه

ته به مې شپه ښائسته کوې زۀ به دې ورځ روښانه
ته مې سپوږمۍ او زۀ نَمر يم پښتانه يو دواړه

زۀ که رغېږم خو جانانه په وصال رغېږم
ته مې درمان يې زۀ پرهر يم پښتانه يو دواړه

که ګل داؤد لالکووالؔ ته په زيارتونو غواړې
زۀ هم د رب په در سوال ګر يم پښتانه يو دواړه

(...(...(
قطعه

بيا د سلګو په ځائ به شونډې په خندا خوزيږى
چې امن راشى خوشحالى به دلته څنګ نه راځى

زمونږه ښکلې پښتونخوا د جنت کمه نه ده
د کوهى قاف نه خاپيرۍ به دلته څنګ نه راځى

(...(...(

ماته خو ډېر ياديږې ګرانه دا مې هم ومنه
خو ستا نه هېر نۀ يم جانانه دا مې هم ومنه

په سر د دار به هم اظهار د محبت کوومه
زما په مينه بدګمانه دا مې هم ومنه

ستا د کور خلق ورته وس هم سلامونه کوى
چې ته يې وران کړلې افغانه دا مې هم ومنه

دغه ياران نه غمازيان وو خوته پوهه نه شوې
چې يې جدا کړلې زمانه دا مې هم ومنه

راځه پخلا شه هر کلے درته په مينه وايم
زۀ ګيله نه کوومه ستا نه دا مې هم ومنه

خپل ګل داؤد لالکووالؔ مه پريده يواځې دلته
تا پسې مړ به شم نادانه دا مې هم ومنه

(...(...(

مونږ پښتانه يو دشمنۍ پيژنو
مونږه ټوپک او ګردنۍ پيژنو

د تربورۍ په رسم هم پوهه يو
مونږه رواج د ورورلۍ پيژنو

مونږ د مئين  څيرې ګريوان خوښوو
د ليونو څيرې جولۍ پيژنو

مونږه د هر ظالم د ظلم خلاف
مونږه د هر مظلوم سلګۍ پېژنو

حسن پرست يو لالکووالؔ داؤده
پټه وريځو کښې سپوږمۍ پيژنو

(...(...(

کله د ځوانۍ په خوګو پوهه شوم
نۀ د زندګۍ په خوګو پوهه شوم

کډه چې رقيب د چم نه وړې ده
زۀ ستا د يارۍ په خوږو پوهه شوم

ما په نيمه شپه کښې جانان وليدو
نن د دې سپوږمۍ په خوګو پوهه شوم

مينه چې مې وکړه په ځان پوهه شوم
ښه د دنيا ګۍ په خوګو پوهه شوم

هر ځائ چې ياديږى لالکووالؔ داؤد
وس د شاعرۍ په خوږو پوهه شوم

(...(...(

سلګۍ چې ستا په شونډو سرو کښې غېب شوې
ځکه مې اوښکې په ليمو کښې غېب شوې

زړګى مې درد وکړو په تا کابله
چې د بارودو په لوګو کښې غېب شوې

وس ميکده کښې مې په جام کښې ليدې
وس رانه بيا په دې پيالو کښې غېب شوې

په هغه لاره باندې يو ځائ راغلو
رانه د کلى په کوڅو کښې غېب شوې

زه ګل داؤد لالکووالؔ لارې څارم
تا وې درځم خو په راتلو کښې غېب شوې

(...(...(

په دې خاوره کښې دهشت دے مونږ يريږو
زمونږ زړونو کښې وحشت دے مونږ يريږو

مونږه امن ورور ولى او مينه غواړو
د جنګونو مو نفرت دے مونږ يريږو

دا بې رحمه ظالمان ورته بد ګورى
دلته جرم محبت دے مونږ يريږو

د دې ښکلو په وعدو مې يقين نۀ شى
جفائى د دوئ عادت دے مونږ يريږو

ګل داؤد لالکووالؔ وايى چرته لاړ شو
په هر ځائ کښې بغاوت دے مونږ يريږو

(...(...(

يه نوې کاله ته راځې خو خوشحالى به راوړې
زيرے د امن اتفاق او رور ولى به راوړې

پېغام د امن په دې کاڼو بوټو خور که راشه
مونږ پښتنو له اتفاق او يو والى به راوړې

چرته خالى لاسونه رانشى مايوسه نه شو
درته په طمعه يو د مينې پسرلى به راوړې

چې لرو بر پښتانه يو شى سره بيا خپلو کښې
چې په سکون تيريږى داسې زندګى به راوړې

زۀ ګل داؤد لالکووالؔ تا ته انتظار کوومه
تيرو د هجر له د وصل رڼايى به راوړې

(...(...(

خدايه چې فيل شُو پښتانه ورپکښې
په مونږ دې دا کوم امتحان راوستے

افغان، عراق او فلسطين تباه شو
دلته دې هم په پاکستان راوستے

چې مظلومان ترې ژوند کولے نۀ شى
ظالم دې ولې په جهان راوستے

يواځې نه دے ګل داؤد لالکووالؔ 
غم دې په هر يو مسلمان راوستے

(...(...(
داستان
کله کله چې راياد راته جانان شى
سترګې سرې مې په ژړا لوند مې ګريوان شى

کله راشې په خيالونو کښې مې خوا له
کله بيا رانه جدا هغه نادان شى

کله يو ځائ شو بس مينه او ديدن وى
کله بيا راشى بېلتون په مونږ هجران شى

جدايى د جهنم د اور لمبې دى
سړے سيزى چې د مينې کور يې وران شى

زۀ په مينه کښې د مرګ نه نۀ يريږم
خو جانان به مې پۀ زړۀ پاتې ارمان شى

چې ازاد شى عاشقان معشوقې واړه
مات به کله د زور ظلم دا زندان شى

چې ملګرى د ژوندون شو مونږه دواړه
کور د مينې به مې بيا کله ودان شى

تا بوځمه لاس نيولے د دې چم نه
که راجمع نن هر څومره رقيبان شى

تا به څوک رانه جدا نۀ کړى هيڅ کله
رنګ په سرو وينو به واړه غمازيان شى

بس چې ته رانه جدا په ژوندون نه شې
نور دا ټول خلق زما دې دشمنان شى

ټوله شپه ناست يمه ستا تصوير ته ژاړم
هله پريوځم چې نمر پورته په اسمان شى

دا زما شوګير ژړا به در معلوم شى
د قيامت په ورځ چې ستورى ګواهان شى


که يار راغلو په تپوس مې زۀ به ښه شم
ګنې هسې به نور ستړى طبيبان شى

بې وصاله به مې خوګ زړګے روغ نۀ شى
که شروع مې په علاج باندې لقمان شى


داسې مينه او وفا راسره وکړه
چې ليلىٰ مجنون مو مينې ته حيران شى


ګل داؤد لالکووال ستا نه نۀ صبريږى
چې ته نه يې اور دې پورې په جهان شى

(...(...(
داستان
بې له تانه د ژوند ګرانې ورځې شپې دى
په ژړا او شوګيرو مې سترګې سرې دى

اے قسمته ته به کله راويښېږې
ارمانونه مې پراته خاورې ايرې دى


ماشومان د محبت ليونے چېړى
جوړې کړې يې ترې سمې تماشې دى

دا مزار ديو بې څوکه خوار عاشق دے
چا مئينو لګولې پرې جهنډې دى

ښکلو مانه نور په ډډه باندې ګرځئ
زۀ وس شېخ يمه په لاس کښې مې تسبې دى

د دنيا چارې فانى دى اے ملګرو!
ځکه پريښې مې جامونه ميکدې دى

ساقى بيا مې توبه نۀ شى ماتولے
بيا نيولې دې په لاسو کښې پيالې دى

د پاګل پشانتې څيرې ګريوان ګرځم
خدائے خبر چې راپسې د چا خيرې دى

چې فالى کله زما لاسونه ګورى
وائى ستا د خوشحالو کرښې کږې دى

اے ناصحه څنګ د مينې نه قلار شم
مونږه کړى په قسم باندې وعدې دى

د سپرلى دا بارانونه غمازيان دى
بام خالى دے دا کوڅې سړې سړې دى

په سلګو او ژړا ګانو شومه ستړے
صبا کيږى نۀ د هجر شپې اوږدې دى

چې غمژنې معشوقې ورته ژړيږى
دا زما د سوې زړۀ ستړې قيصې دى

سپين سحر د خوشحالو به کله راشى
په نصيب کښې تل زما غمژنې شپې دى

مشالونه ستا د مينې رانه مړۀ شو
بيا چا پير رانه د غم تورې تيرې دى

ګل داؤد لالکووالؔ وايى چې ته نۀ يې
بس ملګرے مې ستا ياد او شوګيرې دى

(...(...(
داستان
بدل شوے د خزان سپيره موسم دے
بيا سپرلے د ے راياد شوے مې صنم دے

بې جانانه ټول ماحول پيکه پيکه دے
ځکه زړۀ زما تور شوے د دې چم دے

ياران ګرځى په سيلونو خوشحاليږى
زه يواځې ګرځم مل راسره غم دے


د بيلتون سپيره غمونه دى او زۀ يم
د هجران په تيغ مې زړۀ قلم قلم دے

ورځ مې تيره شى په غم او اسويلو کښې
هره شپه مې وير ژړا ماتم ماتم دے

د مجنون پشانتې ګرځم په ميرو کښې
نور دا کلے ما دپاره جهنم دے 

زۀ هم ضد کووم پخپله پسې نۀ ځم
جانان هم د نۀ راتلو کړے قسم دے


که ته هر څومره خويونه د نمرود کړې
ما هم ايښے د خليل په لار قدم دے

ګل داؤد لالکووالؔ ستا غم ليونے کړو
نوم يې هسې بد نام شوے په چيلم دے

(...(...(

دا ستا خيرې قبولې شوې راته
په پښتونخوا کښې مې اوس زړۀ نۀ لږى

تا به وئيلو راته خداې دې ورک کړه
دا ستا په خوا کښې مې وس زړۀ نۀ لږى

داسى عادت شوم د هجران تيارو کښې
چې په رڼا کښې مى وس زړۀ نۀ لږى

خدايه مرګ غواړم د اېمانه سره
په دې دنيا کښې مې وس زړۀ نۀ لږى

خوښ په ژړا يم ګل داؤد لالکووالؔ
ځائ د خندا کښې مې وس زړۀ نۀ لږى

(...(...(

ولې قتليږى د هر کلى د هر ښار پښتانه
جرم يې څۀ دے چې هر ځائ خيژى په دار پښتانه

تاريخ ګوا دے د پښتون د بهادرۍ ملګرو
چې د وطن نه ځاروى تل ککرۍ ملګرو
ګناه يې څۀ ده دا په څه شو خواروزار پښتانه

مونږ پښتانه وايو د مينې محبت سندرې
د دار په سر باندې هم وايو د غيرت سندرې
د خپل وطن د پاره مرګ ته يو تيار پښتانه

په پښتونخوا باندې مونږ غواړو پسرلى د امن
د سوات په سېمو دې بيا راشى خوشحالى د امن
غواړو په ټول وطن د امن دا بهار پښتانه

که اتفاق مونشته خېر خواتحاد مو يو دے
پېښور هم زمونږ شريک اسلام اباد مويو دے
زۀ ګل داؤد لالکووالؔ ليکمه اشعار پښتانه

(...(...(
څه د غم ډک او بې مزې شى ژوندون
بغېر د مينې بې فائدې شى ژوندون

چې مزل ګران شى او منزل پاتې شى
تېر په دنيا خاورې ايرې شى ژوندون

انتظار ګران دے لالکووالؔ داؤده
په طمعه تېر ذرې ذرې شى ژوندون

(...(...(

هغه چې ما کړلو خبر د زندګۍ د خوند نه
هغه مې وس ختمول غواړى د ژوندون خوندونه

ما چې د چا د غمه ټول عمر شوګير کړے دے
هغه بې غمه وس کوى په سور پالنګ خوبونه

ته مې را اوويستې زۀ يوړم د رسمونو سېلاب
چې زۀ ډوبيږمه اوس نه راکوې ته لاسونه

په تور اوربل او خورو زلفو کښې مزه به کوى
افسوس سپرليه چاله يوسمه ستا سره ګلونه

چې ټول ياران جوړه جوړه وى زۀ يواځې ګرځم
هر وخت ژړا ده ژوند کښې نشته د خندا رنګونه

د ګل داؤد لالکووالؔ ژوند دے د غمونو سره
نۀ راځى نۀ د خوشحالو چرته په ما و ختونه

(...(...(

دا د وختونو غلامان چې يو مونږ
اتفاق نشته پښتنو کښې زمونږ

که اتحاد شى زمونږ يو د ټولو
قدر به وى لارو کوڅو کښې زمونږ

په نه خبره دشمنى جوړه کړو
يو بل ته حسد وى په زړو کښې زمونږ

په پردى مال پسې لاسونه مروړو
بدې نمړۍ شى پردو خولو کښې زمونږ

که ګل داؤد لالکووالؔ چغې وهى
احساس يې نشته په سينو کښې زمونږ

(...(...(
څلوريزې

اشنا زما د سر قاتل اُوختو
خبره نه منى جاهل اُوختو

ځان سره هر وخت رقيبان راولى
ما پسې خلقه غمازيان راولى

(...(...(
ښکلو مې ښکلې زندګى تباه کړه
ما يې په مينه کښې ځوانى تباه کړه

څوک چې د ښکلو ديدنونه غواړى
بيا به په کلو کښې خېرونه غواړى

(...(...(
په ما مئېنى ارمان ژنې جينۍ
اے په زړګى باندې غمژنې جېنۍ

راشه زمونږه د ګلونو چم ته
د خاورو ګټو د کورونو چم ته

(...(...(
شپه په شوګير ورځ ستا په غم تيره شى
په ژړاګانو په چيلم تيره شى

ستا محبت زما سزا شوه ګلې
ځوانى مې تا پسې تباه شوه ګلې

(...(...(
په يو اختر کښې بل اختر راوله
رېباره ځه ماله دلبر راوله

چې زۀ يې نن نوو جامو کښې وينم
چې خپل جانان په خوشحالو کښې وينم

(...(...(
د خورو زلفو شنو خالونو ميرمن
راځه راځه د محلونو ميرمن

زما جونګړه کښې دمه شه کنه
شپه وکه نن مې ميلمنه شه کنه

(...(...(
چې ستا واده وى تماشه به ګورې
يوه ډولۍ بل جنازه به ګورې

تابه په سره جوړه کښې کورته ويسى
ما به په سپېن کفن کښې ګور ته ويسى

(...(...(
د سور پالنګ او سرې ډولۍ په ارمان
د بد نصېبه ليونۍ په ارمان

ځوانى په طمعه کښې زړه شوه زما
د اميدونو شمع مړه شوه زما

(...(...(
جينۍ صبريږى نۀ پيرانو له ځى
زما دپاره بابا ګانو له ځى

په هر زيارت خدائے ته سوالونه کوى
زما د مينې ارمانونه کوى

(...(...(
ما سره وس مينه کښې ګتې کوى
د مَلک لور خبرې غټې کوى

رامعلوميږى چې يارى نۀ کوى
ما سره نوره دلدارى نۀ کوى

(...(...(
ماسره مينه بازارى مه کوه
زما سره بى وفائى مه کوه

زۀ درنه مينه پښتنه غواړمه
يم کليوال وعده پخه غواړمه

(...(...(
ليونۍ هغه ده بلۍ ته خېژى
لکه سينګار ناوې ډولۍ ته خېژى

بيا يې په ځان باندې ډولونه کړى 
په تور څادر يې سپېن ګلونه کړى

(...(...(
ښکلى د چا سره وفا نۀ کوى
بغېر لالچه دوئ خندا نۀ کوى

مونږ ليونى پرې مئينيږو هسې
تش په خندا يې دهوکه کيږو هسې

(...(...(
بيا خورې زلفې په نازونو ګرځى
مسته د کلى په چمونو ګرځى

د ګل داؤد لالکووالؔ پته کوى
خپله کوېژدن ورسره پټه کوى

(...(...(
ستا غټو غټو قاتلانو سترګو
زړۀ رانه وړے ستا ډاکوانو سترګو

زما په تا باندې دعوه ده اشنا
کړې زما نه دې ډاکه ده اشنا

(...(...(
هر وخت په تا پسې ژړيږم ياره
دا زۀ لتانه نۀ صبريږم ياره

ستا محبت زما ځوانى خاورې کړه
ستا جدايۍ مې زندګى خاورې کړه

(...(...(
زۀ نه بنګله او نه موټر غواړمه
سوال چې کوومه خپل دلبر غواړمه

بس چې يو زۀ وے بل جانان ملګرو!
وے چرته خوشے بيابان ملګرو!

(...(...(
د غمازيانو نه جدا ژوندون وے
خوږه اشنا زما او ستا ژوندون وے

چې زۀ او ته وے ديدنو نه به وو
هر وخت د مينې محفلونه به وو

(...(...(
ته په پالنګ باندې خوبونه کوې
نۀ شوګيرې نۀ فريادونه کوې

زۀ ستا د هجر شوګيرو وخوړم
زۀ ستا يادونو ليونو وخوړم

(...(...(
په شپه دې نۀ يم خو باران دے ياره
آسمان ګړځيږى زول طوفان دے ياره

پريږدم دې نۀ توره تياره ده اشنا
باران وريږى او خطره ده اشنا

(...(...(
وايه صفا ما خپلوې او کنه
زما نه ناوى جوړوې او کنه

يا اقرار وکه يا انکار جانانه
کولے نه شم انتظار جانانه

(...(...(
مورې ستا لور يم څه پردۍ خو نۀ يم
زۀ لا وړه يم څه بوډۍ خو نۀ يم

زۀ به د ځان پشان زلمے کوومه
چې وى پښتون نه پنجابے کوومه

(...(...(
چې دهوکه نه شې په دوستانو باندې
په خود غرضه مطلبيانو باندې

بې د مطلبه څوک دوستى نۀ کوى
بغېر لالچه څوک يارى نۀ کوى

(...(...(
ډير مې ياديږې مسافره اشنا
زما د حاله ناخبره اشنا

ته څۀ خبر يې په ما څۀ تيريږى
ستا نه بغير مې ژوندن نۀ تيريږى

(...(...(
تنګې جامې نوے فېشن دے ياره
دا د دې دور پوزيشن دے ياره

په دې زما نه خفه کيږې ولې
ګرانه هر وخت راته قهريږې ولې

(...(...(
په ما بهار د پېغلتوب راغلے
په تا موسم د زلميتوب راغلے

مور دې راوليږه پردۍ نۀ شمه
مل د بل چا د زندګۍ نۀ شمه

(...(...(
دې لوئ اختر له مې کوېژدن که اشنا
زما خوشحاله زړۀ غمژن که اشنا

ناوې چې ستا د سرې ډولۍ شم ياره
چې د همزولو د سيالۍ شم ياره

(...(...(
ښکلى د چا سره وفا نۀ کوى
کوى لباس مينه رښتيا نۀ کوى

د ښکلو مينه زړۀ چاودل دى خلقه
ځان په لمبو کښې سوزول دى خلقه

(...(...(
چې ببر سر څيرې ګريوان ګرځمه
دا خو د لاسه د جانان ګرځمه

مدام په ما باندې ظلمونه کوى
نۀ راځى خواله نفرتونه کوى

(...(...(
ستا يمه ستا زۀ لالکووالؔ داؤده
نه لرم زړۀ کښے د چا خيال داؤده

قسم دے نه يم بې وفا داؤده
ته مې مجنون زۀ دې ليلىٰ داؤده

(...(...(

ټپئېزې

ناست دې تصوېر ته يم شوګير
تمامه شپه کوومه وير
د ورځې ګرځمه دلګير
په تا پسې شومه زهير

ظالم جانانه ته مې نۀ کوې پښتنه

(...(...(
ساقى نن ډېر خراب تراب يم
سوے پۀ زړۀ کباب کباب يم
لاهو د عشق په د رباب يم
نه په حساب نه په کتاب يم

ما ته جامونه ډکوه چې خمار شمه

(...(...(
څه يې روژه څه يې اختر وى
د چا چې زړۀ پرهر پرهر وى
پردى غمونه يې په سر وى
د خوشحالو نه نا خبر وى

څوک چې جدا ژوند د جانانه تيره وينه

(...(...(
ماته خيرې مۀ کوه مورې
زۀ به نشې نۀ کووم نورې
ته خو زما د زړۀ ټکور يې
زما د دواړو سترګو تور يې

زۀ به ستا هر حکم په سر سترګو منمه

(...(...(
څنګه دې هير کړل خپل لوظونه
هغه وعدې او قسمونه
د نيمې شپې ملاقاتونه
د يرې يرې ديدنونه

د مرګ په لارو به دې خواله زۀ درتلمه

(...(...(
لاړې ميرمن د شيش محل شوې
د ژوند ملګرې وس د بل شوې
وس د رقيب د پټکى ګل شوې
زۀ درنه هير شومه بدل شوې

وس دى زما جونګړه خيال کښې نه راځينه

(...(...(
دا ښکلى ښکلى نه خپليږى
زړونه زمونږ ترې نۀ صبريږى
د چا په حال نه خفه کيږى
د موسمونو شان بدليږى

سم مداريان دى مونږ سره کوى چلونه

(...(...(
زۀ دې خبر نه يم د حاله
ته به خفه يې که خوشحاله
زۀ دې غمونو کړم بد حاله
چې پلار دې نه راکوى ماله

سوچ پکښې مۀ کوه راځه کلے پريدونه

(...(...(
د ښايستونو سوداګر يم
ځکه د غمه در په در يم
ګريوان شليدلے ببر سر يم
څه بدقسمته جوار ګر يم

د محبت د جوارۍ هر داؤ بېلمه

(...(...(
بيلتونه خوار شې زۀ دې خوار کړم
ستى ستى دې په انګار کړم
ولې دې داسې خوارو زار کړم
ظالمه ولې دې ازار کړم

اووايه ما درسره څه بد کړى وونه

(...(...(
زما زړګيه نور قلار شه 
بسى که د مينې توبه ګار شه
د ښکلو ښکلو نه کنار شه
لېونے کېږمه هوښيار شه

ښکلى مدام سړے په نيمه لار پريږدينه

(...(...(
څومره پيکه مازيګرے دے
راځى ژړا زړۀ مې نرے دے
يم مسافر وطن پردے دے
څه وکړم څه زړۀ مې سورے دے

چې يادوى راته د کلى ګودرونه

(...(...(
زۀ بد قسمته يم په خپله
ګيله به ستانه کووم څله
ليونۍ ته مې نۀ کړې خپله
وس مې په کاڼو باندې وله

چې په ګلونو دې ويشتم ليونے شومه

(...(...(
زۀ ېم غريب تاسو مالداره
مالدار غريب ته پريدى لاره
څنګه دې وغواړم د پلاره 
زما نه نوره شه قلاره

زۀ ګل داؤد لالکووالؔ سوال درته کوومه

(...(...(
ګيله د چا نه پکار نۀ ده
زما ګناه ماته ښکارۀ ده
چې کړې ستا مې يارانۀ ده
هسې بدنامه زما نۀ ده

مونږه په ځان ظلم د خپل لاسه کوونه

(...(...(
ګرانې د هجر تورې شپې دى
زما په برخه شوګيرې دى
دا راته چا کړې خيرې دى
رانه چاپېر د غم پېرې دى

زمانه مړۀ ستا د وصال شو مشالونه

(...(...(
زما ځوانى په تيريدو ده
ګيره مې هم په سپينېدو ده
دا ملا مې هم په ټيټېدو ده
ګناه د خپلو نۀ پردو ده

چرسى بنګى د لېونۍ د غمه شومه

(...(...(
خوا له مې راغله په ژړا شوه
وائى د ژوند لار مو جدا شوه
ورانه د مينې مو دنيا شوه
ختمه خبره زما او ستا شوه

مور مې په زور د ماما ځوى له ورکوينه

(...(...(
جدا زمانه شو جانان
شولو خوشحاله رقيبان
دا خلق څومره دى نادان
بدناموى هسې شېخان

ګناه د ښکلو ده چې سترګې جنګوينه

(...(...(
نۀ مې بنګله نۀ مې موټر شته
نۀ مې جايداد نۀ مې کواټر شته
نۀ مې پالنګ نۀ مې بستر شته
سينه کښې خوګ زړۀ مې پرهر شته

هغه هم ياره ستا غمونو له ساتمه

(...(...(
لېونۍ خاندى خوشحاليږى
په سره جوړه کښې ناوې کيږى
خلقه زمانه جدا کيږى
چې سره ډولۍ يې او چتېږى

زما به کټ د جنازى ورسره ځينه

(...(...(
ملګرو دا کلے د يار دے
وګورئ څومره مزيدار دے
پکښې زما د زړۀ قرار دے
دا مخامخ کور د دلدار دے

د بام په سر يې کشمالى کرلې دينه

(...(...(
ستا غټو سترګو کښې اثر دے
په ما يې کړے سم منتر دے
زړۀ مې په تا پسې پرهر دے
په حال مې يو الله خبر دے

بې لتا ژوند په سرو لمبو کښې تيروومه

(...(...(
څومره سپيره زمونږه چم دے
خوشحالى نشته پکښې غم دے
ته به وے پروت ورپکښې بم دے
ښکلو خوړلے سم قسم دے

په ويښه څه ورته په خوب کښې نه راځينه

(...(...(
دا راته چا کړے ازار دے
ملګرو ژوند مې خوارو زار دے
مينې ته ويلې مې روزګار دے
زما زړګے پېښور ښار دے

لکه مهاجر ورپکښې ښکلى ديره دينه

(...(...(
مسافرۍ ته روانيږم
د تورو غرونو فنا کيږم
کلى کښې نور نه حصاريږم
د پښتون خوا نه رخصتېږم

زه ګل داؤد لالکووالؔ بل وطن ته ځمه

(...(...(
ستا د ځوانۍ نوے دوران دے
کور مې د زړۀ درپسې وران دے
درپسې څيرې مې ګريوان دے
د ښکلو مينه کښې تاوان دے

د انتظار په سرو لمبو سړے سيزمه

(...(...(
د پشکال سخا موسمونه
روزانه اورى بارانونه
په سړى وران کړى ديدنونه
زما زړګے خفه کوينه

چې مازيګر شى بې ديدنه پاتې شمه

(...(...(
جينۍ په کور باندي زړه شوه
دا سره ډولۍ يې نصيب نۀ شوه
افسوس دے خپله مور يې مړه شوه
مور يې ظالمه په ميره شوه

لکه نوکره پرې د کور کوى کارونه

(...(...(
هائيکو

ويل د ګل پاڼې په شان ښکلى يمه
ما ويلو زۀ درباندې څه وکړمه
ويل مور دې راوليږه چې ومې غواړې

(...(...(
د مور مې خوښه يې خو څۀ وکړمه
کله خبره چې مې پلار ته کوى
هغه وئ نۀ غواړمه لور د فلانى

(...(...(
ويل يې زمونږ کلى ته راشه اشنا
پټو کښې وګى ډاډه شوې دى بيا
ما وئيل څنګه چل دے تراړ به اچؤ

(...(...(
په کور کښې شور د توتکو مزه که
سحر وختى چې سبقونه وايى
ما ورته ويښ ځان اوده کړے وى سم

(...(...(
څنګه جانان ته د راتلو اووايم
هغه عادت دے د شېشو د محل
زما جونګړه په لوګو توره ده

(...(...(
څومره سپيره يم بد قسمته يمه
چې مې کوم ښکلى سره زړۀ ولږى
چې يې تپوس کووم ميلمه وى د چا

(...(...(
سم د حجرو جرګو سړے يمه زۀ 
خلق مې هر ځائ صفتونه کوى
څه چل دے ښکلو ته ډير بد ښکاريږم

(...(...(
رقيبه لرې شه د مينې سټاپ نه 
وخت د ديدن دے بريک مي کار نۀ کوى
هسې نه جوړه پکوړه کړم درنه

(...(...(
مور مې ويل دلته لاړ شه هلته لاړ شه
دلته ښادى ده هلته غم شوے دے
ما وئيلو ستا څه خيال دے دوه ځائ شمه

(...(...(
چې تور پرتوګ او سور قميص واچوى
په سر چې سپين د ستارو څادر کړى
ملګرو ما باندې پيريان راولى

(...(...(
ملا وئيلو په تبيلغ خو نه ځې
ما ويلو ځم خو د جانان کلى ته
وئيل ته خورمه او ثواب دواړه ګټې

(...(...(
ځمه د ښکلو کباړ ګورم چرته
ځان له يو داسې اشنا ګورم پکښې
چې مينه زياته، خرچه کمه کوى

(...(...(
په بازارونو کښې ښکاره مخ ګرځى
بورقې شوې ختم لوپټو کښې ګرځى
دې جينکو سم شرمول راغستى

(...(...(
بى روز ګارى ده مهنګائى ډيره ده
خرچونو پوزې له راوستے يمه
ځان له وس لار د تختيدو ګورمه

(...(...(
ما وئيلو زۀ درسره ټوقې کووم
هغې وئيل دا ټوقه هم رښتيا که 
مانه د خپلو وړو مور جوړه که

(...(...(
وايو په خله بهارت زمونږ دشمن دے
پټه ساتو ورسره زړۀ کښې مينه
چې يې فلمونه ګورو خوند ترې اخلو

(...(...(
رقيب د ځانه راته هم ډير خوګ دے
دا په دې نۀ چې زۀ کمزورے يم پرې
خو د جانان سره مې مينه کوى

(...(...(
ملګرو څومره بدقسمته يمه
نن يې جواب وکړو ديدن له راشه
چې زۀ روان شومه باران شروع شو

(...(...(
ښکلو خفه نه شئ توبې له نه ځم 
ورسره هسې سېروزې له ځمه
دا تبليغيان ځى د جانان کلى ته

(...(...(
هغې ويل ځه چې کلے پريدو اشنا
چرته په غرونو کښې به ژوند تيروو
ما ويلو ښه وے چې ليوګان مو وخورى

(...(...(
بو جينۍ ماته ټيليفون وکړلو
ما ويل خدمت ويل ايزى لوډ خو وکړه
ما وئيل زۀ څه دوکاندار خو نه يم

(...(...(
رقيب وې دواړه به جنګونه نۀ کؤ
راځه چې وکړو فيصله په جانان
ما وئيل نا هغه قاضى خو نه دے

(...(...(
يار بې وفا شو زۀ يې پريښودمه
زړۀ راته اووې ځان په سيند لاهو که
ما ويل کم علقه په کبانو مې خورې

(...(...(
زړۀ راته وائى ځان مجنون که پسې
څيرى ګريوان ګرځه د يار کلى کښى
ما وئيل زۀ څه ليونے خو نۀ يم 

(...(...(
دا مې د سوى زړه خيرې قبول شوې
دا رقيب ځکه لېونے شو خلقه
وس به يې ولى ماشومان په کاڼو

(...(...(
څوکۍ به څو راته کوڅه کښې کوې
په کومه لاره دې دېدن له درشم
اے د رقيب د چم ګل رنګې ليلىٰ

(...(...(
په ما به څنګ درته پيريان نه راځى
ته چې دا ډسکو فېشنونه کوې
قميص دې لنډ پر توګ دې تنګ کړے دے

(...(...(
ستا د هجران شوګير وهلے يمه
د وصال غېږ کښې مې اوده که کنه
للو للو راته کوه په مينه

(...(...(
بغېر لتانه مې ژوند نۀ تيريږى
څو به د چرسو په لوګو کښې ډوب يم
ما ګل داؤد لالکووال بيا جانان که

(...(...(
بغېر لتانه مې ګزران داسې دے
لکه مجرم چې جېل خانه کښې بند وى
ورځ په سلګو شپه په شوګير تيرووم

(...(...(
ستا د مستۍ او پېغلتوب ورځې دى
ګرځه په کلى کښې خواره څانګونه
دا ته چې نه يې ما به څوک کړوى

(...(...(
چې محبت دې په نفرت بدل کړو
نوم به دې وانخلم بې ننګه ياره
زړۀ ته د صبر زنځيرونه اچوم

(...(...(
په زيارتونو پسې نوره مه ځه
په قسمت صبر کوه ګرانې ليلا
خدائ به دې راکړى که نصيب کښې مې يې 

(...(...(
تا ځوانى خاورې کړه زما په طمعه
زۀ بې وفا نه يم خو څه وکړمه
پلار دې ظالم دے راکوى دى کله

(...(...(
لکه د للمې ګل شوم وچ د غمه
ستا د هجران په باد تاله واله شوم
وس به مې ګورى په ميرو کښې د غم

(...(...(
زما زړګيه په قلاره کښېنه
ښکلى غريب سړى ته کله ګورى
هسې په زور ځانله غم مه جوړوه

(...(...(
په نۀ خبره خفه کيږې اشنا
د ماشومانو عادتونه کوې
زۀ درنه پوزې له راغلے يمه

(...(...(
څومره ساده اولېونے هلک دے
مور ته مې وائى ستا په لور مئېن يم 
هغه زما سره جنګونه کوى

(...(...(
ماته د کلى پريښودو مه وايه
هلکه زۀ داسې کولے نۀ شم
مور دې راوليږه چې و مې غواړى

(...(...(
د بام د سر نه تماشي کوومه 
يار په کوڅه کښې ماشومانو سره
د بلورو ټيکانو لوبې کوى

(...(...(
ګيره بريت لرکړم چه ماشوم ښکاريږم
خو مور مې وائى راته زوړ شوې ځويه
دا ستا همزولى دى پلاران د بچو

(...(...(
شېخه د ځان نه مجنون مه جوړوه
تسبو ته هسې ځونډى مه اچوه
ښکلى تسپو ته نۀ پېسو ته ګورى

(...(...(
دا پيران هم د ټوقو نه دى خلقه
چې ورله ښکلى جېنۍ دَم له راشى
دَم به په زوره کړى حلقه شى ورته

(...(...(
هسې فاليانو پسې ولې ګرځم
د مينې کرښې مې په لاس کښې نشته
عاشق دړۍ د ځان نه نۀ جوړووم

(...(...(
بيا به د مينې جوارى نۀ کووم
بيا په رنګونو به داؤ نۀ لګووم
حسن پرست زړګے مې بيلو پکښې

(...(...(

